
Comedia te trei ac


PERSONAJES:

STEFIN - 
MINA - 
MATILDE - 
COMBA
ZIPERLIN - 
CARLOTTA – 
SEG. DAL ORS -
SEG. BEPIN - 
SEG. AGNOL – 
AT PRUM 
[bookmark: _Toc400375427]SCENA Pruma 
[bookmark: _Toc400375428]Comba e Stefin 
(canche vegn tirà l siparie se sent n bronsin che sona) 

Comba	(daite) Rue ... rue (sona amò l bronsin) (la vegn ite) se é dit che rue, rue. Desperé!Chi él?
Stefin 	(daite) Amisc 
Comba 	(daite) Chi él?? 
Stefin 	(daite) Son gé 
Comba 	(daite) Chi gé? 
Stefin 	(daite) Eh gé... (l vegn ite) somea da no creer... duta la outes che rue a cèsa l é semper la medema storia... 
Comba 	Ma coscita me aede dit... 
Stefin 	N moment va pian... Che él che ve aesse dit? De domanèr semper chi che l é, de no orir l usc massa bele coscì,... ma canche sentide mia ousc, son l patron de cèsa... 
Comba	Ei
Stefin	...e donca... “la ousc del patron”... l é tèrt e son famà. Aede enjignà zeche? 
Comba 	Che pa?? 
Stefin 	Per un che l é famà, pèrto voscia che cognessel esser de enjignà... la coriera? 
Comba 	Ma la segnores no les é amò de retorn
Stefin 	No les é amò de retorn?! Benon les me disc che cogne fèr prest, che no cogne les fèr spetèr percheche les cogn jir te vila... da che ora éles pa se n jites?
Comba 	No l era nience les nef... 
Stefin 	Beleche cinch ores fora de cèsa... benon vo ji te cèsa da fech e petà la pèsta te l’ega 
Comba 	Ma... e la segnores? 
Stefin 	Ve é dit de petèr ju la pèsta 
Comba 	Derture la cèsa, fae su i lec, enjigne la biancaria da lavèr fora, enjigne da disnèr e do vae sobito a proveder... 
Stefin	Emben l é chest l lurier de na mascèra 
Comba	Vegne de retorn e sobito la segnora me mana da la sartora, empee l fech per meter su na fana, la segnorina me chiama per la petenèr, no é amò fenì che cogne meter ite te valisc la massaries per jir te vila... dapò ence vo aede prescia de magnèr. Ma gé no posse più jir inant a chesta vida e se l segnor vel che me n vae, me n jiré 
Stefin 	Bon emben ji de là, petà la pèsta e do podede ence ve n jir. Jivene.... é na ira dintorn... anché da doman Mina, mia femena la me à descedà che no l era nience les cinch e la me à dit: “Stefin me racomane no ruèr tèrt percheche cognon jir te vila”. Co se fèjel a ge dir vila a n tel frabicat!.... Aregnes, mosces e moscolons... la disc che l é a cajon de l’èga... L an dant sion stac aló n meis e mez zenza èga e cognaane jir a se la tor te n paisc da vejin: l’èga no la era ma i moscolons ben! Fosc i spetèa l’èga... Gé pauper, core, sue, vae jun Busan e no disne... 
[bookmark: _Toc400375429]SCENA Seconda 
[bookmark: _Toc400375430]Comba e Stefin 
Comba 	(la vegn de retorn) segnor patron!... 
Stefin 	Che él?!... 
Comba 	L aede tout?  
Stefin 	L é tout? 
Comba 	Eh sci... 
Stefin 	Che? 
Comba 	L pesc! 
Stefin 	L pesc?!... Colun pesc? 
Comba 	Chel che vo assède cognù portèr 
Stefin 	Gé aesse cognù portèr n pesc? E aesse cognee me l pissèr de portèr n pesc? 
Comba 	Ma la segnora no ve èla dit nia? 
Stefin 	A mi no la me à dit neto nia 
Comba 	E ades? Te cèsa no aon nia! 
Stefin 	(sona l bronsin) scouta sarà pa eles... Mina la volarà veder l pesc e gé son enirous desche n poie... (l se n va) 
[bookmark: _Toc400375431]SCENA terza 
[bookmark: _Toc400375432]Mina Matilde Comba 
Mina 	(la vegn ite) L é tèrt noe? 
Comba 	L patron l é jà ruà
Mina 	Ah, sci? Gé no son stata bona de ruèr dant. Desceidete, Matilde, va a te enjignèr! 
Matilde 	O mami cara... te pree lasceme me sentèr ju n menut che son dalbon stencèda 
Mina 	A te la dir duta son stencèda ence gé... Comba, peissete sion jites a troèr l’ameda ma no la era... 
Matilde 	A mi no me saea da creer!  
Mina 	Do sion jites da la sartora... 
Matilde 	Ah! Ei la sartora... fa acort che l é l papà 
[bookmark: _Toc400375433]SCENA quarta 
[bookmark: _Toc400375434]Stefin e i etres 
Stefin 	Voi veder ades tant grana che la é voscia desprudenza... 
Matilde 	Oeh, ciao papi 
Stefin 	Ciao papi... son famà auter che ciao papi... 
Mina 	Oh Stefin, co éla che tu es jà a cèsa? 
Stefin 	La me domana se son jà a cèsa. Eh sci Mina, son jà a cèsa... no saee olà jir e me é pissà: ma sci vae mingol a cèsa! Mina, éste do a dèr fora da mat? 
Mina 	Perdoneme, Stefin caro... 
Stefin 	Ah sci, caro... ma sèste che ora che l é? Anché bonora te te ès descedà da les cinch, te recordeste Mina, per me dir de vegnir de retorn bonora percheche cognaane jir te vila... e no te à bastà te me ès compagnà fin sun usc: “Stefin, me racomane gei de retorn prest, ma chest no l era amò assà, te ès parà ju per scèla ence chela pera cossa de mascèra per me l recordèr amò 
Comba 	Che volassède pa dir con: “chela pera cossa de mascèra”? 
Stefin 	Ah, aede sentù? 
Comba 	Ben da veder
Stefin 	Ve l èe dit de ve n jir... la me mana do chela... pera cossa de mascèra... voi dir chela mascèra pera cossa... per me dir de no me desmentièr. Vae, sue, sciampe en prescia su da Busan, no magne, vegne de retorn a cèsa destrametù e famà, e la segnores les é se n jites e les é demez da beleche cinch ores e dapò canche les rua les se senta ju sun cariega strassomeèdes  ... (out envers Comba) E vo, che fajede ló embambolèda. Anché se magnel o no? 
Comba 	Va ben ... jiré a enjignèr ju l desch 
Stefin 	Amò da enjignèr..... Ma ji a enjignèr ju l desch! 
Comba 	Va ben, vae.. Ah giusta delvers segnora, no l lo à mia tout, eh! 
Mina 	Che pa no èl tout? 
Comba 	L pesc... no ède dit che l pesc l lo aessa tout l patron? 
Mina 	Ma co, Stefin, no l èste tout? 
Stefin 	L pesc? Gé cognee tor l pesc? 
Mina 	E sci... 
Stefin 	Gé? E tu Mina, èste tout la bananes? 
Mina 	Gé? Gé aesse cognù tor la bananes? 
Stefin 	E gé aesse cognù tor l pesc? 
Mina 	Ma gé te aee ben dit del pesc anché da doman
Stefin 	E gé, chesta net, te aee dit de la bananes... tu no tu me ès dit n bel tubazo, Mina
Mina 	Emben me aré desmentià... che veste la é coscita tel doventèr veies 
Stefin 	Semper col cef anter la nigoles! E dapò l pauper son gé... 
Mina 	E vo Comba descedave; ji a enjignèr ju l desc 
Comba 	Vae ades, aboncont gé enjigne ben, ma dapò che porte pa sora desch? 
Mina 	Podassane fèr... ma no él nia?... L é ben doi eves te cèsa da fech... con mingol de salata ... 
Comba 	Ei ei l é ben doi eves, ma l é jà n trat che i é... 
Mina 	Eh bon bon, i sarà... 
Stefin 	Ei ei i sarà bie fac noe?... Con sie picol ponjin. No te volarès mia me dir che coscita l é desche magnèr doi gialines? Mina, son famà, doi eves con salata l é desche na ampieria a n ors (Comba, se n va) 
Mina 	E ades sèste che che te die? 
Stefin	Na
Mina	No te fidèr più fèr de chesta pèrts dedant al personal, canche te ès zeche da me dir, falo canche sion da soi, visavì
Stefin	Mina canche sion da soi te rejones demò tu 
Mina	Che te peisseste pa, che te cèsa no l é nia da fèr, che tu ti és l soul che struscia e cor dutentorn? La cèsa la é duta sun mia spales, cogne fèr dut gé, vedù che chela pera cossa de mascèra no la é bona de fèr nia
Stefin	Mina tu te l’ès semper portèda fora 
Mina	Ei ei tu da doman tu sciampe, te vès a Persenon o jun Busan opuramenter a ge la contèr su a la jent e te sà de aer fat su na cèsa
Stefin	Ei gé laore aló
Mina	L é da soprescèr la ciameijes... ge fèr la riga a la braes e vardèr de no spener massa... e che cogn fèr dut chest l é tia femena, n’autra mascèra? Estro de fèr nia, demò chela de se blaghèr, demò petèr demez scioldi! Te l ès dit o no?? 
Stefin 	Ei, ei l é ben dit: cojir, fèr da magnèr... la disc che la ge fèsc la riga a la braes, ei ei me la fae gé te ofize col lapisc... Mina, l’ultima outa che te me ès fat la riga a chesta braes me l recorde benon, percheche l era festa e l era la dì che la beza l’à fat la pruma comunion... Mina sèste cotenc egn che l’à la beza: 25, vèrdeme somee n bonder, un de chi che va a se preèr da magnèr dai frati e che dorm ti vagons de la ferata che i é te stazion. Vèrdeme coche son, canche son stroz per strèda e me vèrde ite te na vedrina die: “chi él chel desgrazià?” e dapò son gé 
Mina 	Ades tu és do a ejagerèr a mi me sà che... 
Stefin	Mina ades scouteme, die gé! Fa acort! Vèrdege a chisc manezins, i é duc descojii... chesta vetes dutes da gropes... per les ciolèr ge vel n’ora per ciuzé, con duc chisc gropes se podessa dir su la corona. Ah e no la é fenida, mia gofes les é dutes da bujes... mete na zedola e... 
Mina 	Ben da veder te ge metes ite de de dut! Fazolec, lapijes, chieves... 
Stefin 	Che veste che me tole do, l tabarel? Dantangern te strèda Morandin é sentù che zachei me cighèa: “ bel om “... 
Mina 	A ti... bel om? 
Stefin 	Ei a mi... bel om... 
Mina 	I te à dit bel om? 
Stefin 	Ei! Bel om... (l recognosc l fèr ironich de sia femena) l era un dedò da me...  che l me disc  “vardà bel om, volee demò ve dir che siede do a ve perder i toc de la ciameija”.... e enveze l era n fazolet che vegnia fora da chiò, jun fon la braa. Me é tegnù de mèl dal lumenous 
Mina	L fazolet metelo te gofa del colet
Stefin	Angern te piaz Veie ere do che jie da n client, canche fora de n bel nia canche ere a mez de la scèla, la portenèra la me à cigà: “Fora”, e gé ge é dit: “son do che vae dai ______... “fora, fora, te chesta cèsa l é descomanà jir a la pitoca”
Mina 	Dalbon eh ? La te à ciapà per n puret?! 
Stefin 	Mina, ben da veder! Regolà a chesta vida!! 
Mina 	Ma no te èste tegnù de mèl? 
Stefin 	Ben segur Mina che me é tegnù de mèl, ma no te é mai contà chela di raes? 
Mina 	Gé no sé nia 
Stefin 	La sarà sozeduda acà na setemèna... 
Mina 	Che él pa sozedù chest’outa?... 
Stefin 	Ere su per Meida... l era piutost ciaut, no l era nia da fèr, l era n soreie desche na porta de tobià... i me à dit che l é zeche raes de soreie che fèsc dassen bon... violet... vio... raes violenc... 
Mina 	Ah ei!... i raes ultraviolec 
Stefin 	Ei ei ultraviolec... me é pissà: vedù che no é nia da fèr me ciape doi trei raes, me é sentà ju su un muret, me é tout ju l ciapel e me é metù a ciapèr mie raes... te chela passa un... me l recorde benon, percheche l aea la bèrba, l se ferma e l me vèrda, me peisse che l me cognosce coscita ge é fat... (l grigna e l se pia desche per saludèr) Mina... l me à metù doi zedoles te ciapel e l é se n jit... 
Mina	Ben da veder, te ès metù l ciapel coscita, se te l metees coscita... 
Stefin	Mina, vèrdege a chest cole... vèrdege te pree... 
Mina 	Stefin, l é n colet maron  
Stefin 	Ei l é maron... n maron che muda gradazion... mingol chiò mingol ló l é ence maron e va ben ben, Mina vèrda mo chiò... (l ciapa la pèrt del colet olache l é la botonaa e l ge passa fora n deit )... un, doi, trei bujes... 
Mina 	(l comedan fora) botonaes... trei botonaes!... 
Stefin 	Ei ma gé ge die bujes... (l ciapa la pèrt del colet da la pèrt di botons e l ge la met sot l nès)... no l é nience più n boton, no l é più nia 
Mina	I botons i é cojii ite col fil, ge volessa aer mingol de maniera  
Stefin	Chest te mez, é vardà de l tegnir più che l era meso ma dapò l à zedù ence chest e via (l fèsc n mot co la man). L é da se tegnir de mèl, ades co fae pa a tegnir ciolà l colet? Co na corda? (l fèsc mena de se ciolèr na corda dintorn ai uves) Sé ben che l é da fèr te na cèsa ma beato, fate didèr da tia fia che la é semper sun fenestra o sun barcon (l encroja i brac) duta la outes che vegne de reton a cèsa e che auze i eies, mia fia la é aló... chela no la é più na tousa... la é doventèda n vajol 
Mina 	Ma che volesseste pa che la fajesse, la mascèra? 
Stefin 	La touses da ferstont dant les dertura la cèsa... les lèva, les soprescia, les lèva su l fon e do les à ence l temp per lejer, per ciacolèr chesta l é la vida dreta de tirèr su na beza acioche la dovente na bona femena de cèsa. Enveze voi jide stroz da doman enscin da sera, fora per la strèdes a ve fèr veder e ve blaghèr... 
Mina 	Bon bon no jiron più nió ence se aon da se proveder ite... 
Stefin 	La costion l é che per comprèr n rochel de fil vo stajede demez cater o cinch ores, ma se un cognessa se comprèr un guant tant ge metel, doi meisc e mez eh? 
Mina 	Bravo tombreta! Eh! Se fossa per te, pera Matilde, la se maridassa la dì del giudizie! Ei, l é vera vae stroz e donca? Tu cognesse demò me rengrazièr. Peisseste de fèr n fat a tegnir tia fia serèda te cèsa? Co veste che la se maride se nesciugn l la veit? 
Stefin 	Fitaron na boteiga e la metaron fora te vedrina coscita duc chi che passa i la veit 
Mina 	Per Diana. Pèrto tia che la se maride o no l é medemo. Ben da veder voi omegn no entenede neto nia... 
Stefin 	Nia deldut. Nos omegn no entenon neto nia... sarà pa per chest che se chierion na femena! 
Mina 	Vatene jun Busan, va te piaz de Ciampedel, fate tie afares, ma ti fac de cèsa no te ficèr: la femena la é la reina de la cèsa e chesta l’é sie ream.. 
Stefin 	(se pian) Oh!... reina de la cèsa... 
[bookmark: _Toc400375435]SCENA quinta 
[bookmark: _Toc400375436]Comba e etres 
Comba 	(che endèna la é ruèda ite) Segnora... 
Stefin 	(la fajan pièr dessema con el) Segnora.!!... ju, ju... l é la reina! (l se pia endò n pèr de outes ) 
Mina 	(scechèda) Che él? 
Comba 	Olà éles pa la pirones?... no les troe più 
Mina 	Paupera che son olà él che les é metudes?! 
Stefin 	Orpo de baco !... No l é più la pirones!! L ream l é restà zenza... la reina de cèsa... la reina de coppe... 
Mina 	Se no me fale les é te la cesta
Comba 	Te coluna che vae a les tor
Mina 	Ei ei a les tor!... Les é sotite dut
Stefin 	Donca Mina, co fajone pa? Jone a magnèr jun fon cesta? 
Mina 	Bon bon fajaron zeche, se rangiaron con vèlch... 
Stefin 	Cree ben che ve rangède... gé vae a magnèr te ostaria de Carlotta. 
Mina 	Olà vèste Stefin? 
Stefin 	Mina l é da anché bonora da les cinch che son en pe. Son famà... Son famà desche n lère e la me domana olache vae!?... Vae mingol a spas, a ciapèr mingol de aria per me fèr vegnir fam, (l se met l ciapel e l se n va) 
Mina 	(la ge cor do ) Stefin... Stefin!... gei chiò!!... (la se ouc a Comba) e a vo che ve él vegnù tel cef de meter la pirones, jun fon la cesta?... 
Comba 	Gé?!! ... Segnora chest l aede fat vo! 
Mina 	Gé?... gé son stata?!! Siede vo che fajede la robes col cef anter la nigoles... no me fajé dir auter che sé benon che siede enamorèda: ve é ben vedù jir a spas col finanzier!... 
Comba 	Chel aló l é mie jorman 
Mina 	... Che anché bonora l era regolà da studafech 
Comba 	Ah, chel l é sie fra... 
Mina 	Ve pree forenà... ji a enjignèr l desch 
[bookmark: _Toc400375437]SCENA sesta 
[bookmark: _Toc400375438]Matilde e etres 
Matilde 	(da daite) Comba?... (vegn de retorn)
Comba 	Rue... 
Matilde 	(despazienta) Comba!!!... 
Comba 	Rue... ! 
Mina 	Ji no sentide che la ve chiama ? 
Comba 	Ma olà vae pa? De ca o de là ? 
[bookmark: _Toc400375439]SCENA setima 
[bookmark: _Toc400375440]Matilde e etres 
Matilde 	(la vegn ite) Comba, ma siede doventèda sorda? Mama vedù che la segnora na la se cruzia de me abadèr peste vegnir tu n moment de là 
Comba 	Segnorina, gé no me cruzie?! Ma gé no posse me spartir te doi o fae la mascèra o la chèlera... 
Mina 	Bon bon sturtavela su e ji a tor la pirones..... 
Matilde 	La pirones? E olà éles pa? 
Mina 	Les é te la cesta, chela più grana  
Matilde 	Te la cesta grana olache l é ite duta la biancaria?! Comba, per l amor de Die no tocià chela roba 
Comba 	Ma cogne l fèr ajache les é sotite duta la roba... 
Matilde 	Ma mama no l é mia besegn da la pirones, gé endèna no son famèda. 
Mina 	A la dir duta ence gé no é tropa fam, chela pastines che se aon magnà les é amò dutes chiò... 
Matilde 	Cree ben... mami n aon magnà doudesc!... 
Comba 	E no les é nience scopièdes. Donca che fae pa? Les tole o no les tole? 
Matilde 	Ma na na, no stajé a tor nia... magnaron lassù canche ruaron te campagna 
Mina 	Ei ei magnaron te vila
Comba 	Ben se voi no volede magnèr magne gé... n’é ben scuieres de legn te cèsa da fech (la se n va) 
Mina 	(a la fia) Ma vèrdete che dejanchièda, podessa ruèr zache... 
Matilde 	Ma se se n jon demez... (sona l bronsin) 
Mina 	I à sonà, chi sarèl pa? 
Matilde 	(la se n va en prescia) 
Mina 	Comba... Comba, i sona... Comba!!... 
[bookmark: _Toc400375441]SCENA otava 
[bookmark: _Toc400375442]Mina, Comba, Carlotta e do Zipperlin
Comba 	Segnora?... 
Mina 	Siede sorda?... i à sonà
Comba 	Che? 
Mina 	La chitara!... i à sonà l bronsin (i la fera) Comba, no sion per nesciugn, sion demez... no sion per nesciugn (la se n va) 
Comba 	(la va a orir) Va ben, no sion per nesciugn... (la vegn fora da vindedò) Oh, son demò na mascèra, segnorin...  segnor  Zipperlin
Zipperlin	Ma no éla Matilde? 
Comba	Se ve é giusta dit che no les é 
Zipperlin	(l se n va) Canche te veides Matilde dige che cogne ge rejonèr, ciao 
Carlotta 	Emben coscita Zipperlin eh... passa do a me tor... (la vegn ite con Comba) 
Comba 	Les é demez 
Carlotta 	Demez da chesta ora? 
Comba 	Ma vèrda che pecià. Les à tant da fèr per se plindernèr te vila che les à magnà zeche a strangolon e dapò les é sobito forenèdes 
Carlotta 	Oh desgrazièda che son! E ades? 
[bookmark: _Toc400375443]SCENA nona
[bookmark: _Toc400375444]Matilde e etres 
Matilde 	(la vegn ite) Chi él? Oh, Carlottina, éste tu? 
Carlotta 	Comba la me à dit che eraède jà forenèdes 
Matilde 	Ma Comba!... 
Comba 	L é stat voscia mère che la me à dit de dir coscita 
Matilde 	No aede entenù delvers 
Comba 	Eh na é ben entenù delvers 
Matilde 	Ben, bèsta. Ji te cèsa da fech e ve l die amò n’outa che aede entenù mèl 
Comba 	Eh sci, entenù mèl! (la se n va) 
Matilde 	Fegurete se la mami... cara mia Carlotta! 
Carlotta 	É sentù che jide te campagna e zenza dir nia a nesciugn
Matilde 	Che veste, a te la dir duta gé e la mami no aane nesciun estro de jir te campagna, ence percheche te campagna te chest moment no l é amò ruà la bela jent, dapò a mi no me sà per nia bel, ma te sès ben coche l é l papi: e jon te campagna e jon e jon.... l à tant scecà che aon cognù bele l encontentèr. L é ben da veder Carlotta che te vegnarès doi o trei dis lassù con nos. De domenia dapò rua sacotenc tousc.... te vedarès coche se godaron... 
[bookmark: _Toc400375445]SCENA diejesema 
[bookmark: _Toc400375446]Mina e etres 
Mina 	(la vegn ite) Oh, chi él? Ma ve l é Carlott
Carlotta 	Ei ei bondì... 
Mina 	(la se ouc a la fia) Perché pa no te me ès dit che l era ruà Carlotta?... Ma sentete ju, sentete valenta 
Carlotta 	I à dit che jide te vila  
Mina 	Ei domesdì 
Matilde 	Mami ere giusta do che ge dijee a Carlotta che la podessa vegnir con nos te campagna
Mina 	Ben segur cara, gei, gei con nos che te ne fès tant gust (i sona l bronsin) i sona... chi sarèl pa?... Comba... Comba!... 
Carlotta 	Me endespièsc ve scechèr ma ge aee domanà a Zipperlin de passèr a me tor... e fosc…
Mina 	Comba!!!... 
[bookmark: _Toc400375447]SCENA undejeisema  
[bookmark: _Toc400375448]Comba e etres 
Comba 	(la vegn ite) Segnora 
Mina 	I à sonà ji a orir... 
Comba 	Beato che inantmesdì!... 
Mina 	Ah! Comba dant de orir vèrda fora dal busc de la chief chi che l é e do gei a me l dir
Carlotta 	Son dalbon mortifichèda... se posse ve didèr a fèr zeche... 
Mina 	Talpai cara, talpai... n fossa n marudel de cosses da fèr, ma, ma... 
Comba 	(la vegn de retorn) Segnora... 
Mina 	Donca? 
Comba 	L é doi segnores 
Mina 	Ah? E... chi éi pa? 
Comba 	Me endespièsc ma no i é vedui ajache i é massa apede. (la met una man sot l menton e una aló dai uves)... se i veit demò da chiò a chiò 
Mina 	Bon bon ji a orir e fajeli vegnir ite te sala Luigi Chinesc 
Comba 	Te sala ...? 
Mina 	Luigi Chinesc 
Comba 	Va ben chela... de autres no n’é... 
Mina 	No n’é n’autra Luigi Chinesc. 
Comba 	Va ben vae... (la se n va) 
Mina 	Matilde, te aee dit de te comedèr mingol 
Matilde 	Mami, più de coscita... 

Comba 	(la vegn ite) Segnora... 
Mina 	Chi él?... 
Comba 	L é l segnor Bepin e l segnor Agnol e i é fac sentèr ju te sala, descheche me aede dit de....  Luigi Chinesc... 
Mina 	Carlotta, te pree va de là te mia cambra sun let l é n bechet... 
Carlotta 	Ei, do l porte chiò? 
Mina 	Na, resta aló che do rue ence gé coscita ... coscita te me dèsc n consei (ge dajan prescia) Va... forena... 
Carlotta 	Vae, vae... 
Mina 	(agitèda) Comba, gei chiò. Vosc gramièl 
Comba 	Mie gramièl?!... ma... 
Mina 	(la ge lo tol demez) E ades va toleme l spazeton e na peza da lavèr su i fons... na peza de zeche sort, va 
Comba 	N spazeton?... Na peza per lavèr su i fons?!... Siede do a dèr fora da mat? (la se n va) 
Mina 	Gei ca, valenta Matilde 
Matilde 	Ma mami... 
Mina 	Lascia che fae. (la ge met l gramièl de Comba) 
Comba 	(la vegn ite) Chiò l é l spazeton per lavèr su i fons...
Mina 	Va ben. E ades tu forena... 
Comba 	(la se n va - Mina la se ouc a la fia) Tu scomenza a netèr su. Te l ès vedù fèr sacotanta outes!...gé vae de là e dapò ... èste entenù? 
Matilde 	Ei ei  mami, ma... 
Mina 	(la se n va en prescia da la man che l é se n jit Carlotta) Neta su, neta su pauperela 
Matilde 	Va ben, ma se i me lasciassa me rangèr, podesse ence fèr con de manco de lavèr su i fons...
Comba 	(la vegn de retorn) Segnorina che fajede pa?!... 
Matilde 	Nia ... spete jent 
Comba 	Spetède jent e lavède su i fons? E zenza durèr èga?! (la proa a ge tor demez l spazeton) dajeme chiò a mi, che fae gé... 
Matilde 	Ma no, siede do a roinèr dut... 
Comba 	Fèr che... roinèr dut?! 
Matilde 	Ei, jivene che no entenede... (vedù che Comba no mef)... donca, ve n jide te cèsa da fech? 
Comba 	Va ben, no stajé a ve enirèr... (la se n va e la se disc)... ben ben gé me n jiré te cèsa da fech, ma chiò zachei de etres rua te cèsa di mac... 
Matilde 	(la sent ousc)... Son chiò... son chiò... 
Mina 	(daite)... Ma na na, no ve cruzià... vegnì ite ... 
Bepin 	(daite) Segnora Mina... 
Agnol 	(daite)... Ve pree... 
Mina 	... Emben coscita, zenza massa pertenzions (la vegn ite dant)... vegnì... (la ge vèrda con marevea a Matilde che lèva su l fon) Oh! 
Bepin 	Valenta, dalbon na valenta fia! 
Mina 	Ma Matilde, che fèste?... Semper do a lurèr? Beato che se pissarèi chisc segnores?... Vegnì ite, sentave ju chiò... me tegne de mèl dal lumenous  
Agnol 	Ma na segnora, me endespièsc che chesta bela tousa l’abie cognù se moscèr endèna n moment coscita... posse dir privat, aboncont me fèsc gust veder che l’é na tousa da fondament  
Mina 	Mio ciel, ma èste sentù che che te à dit l segnor? Rengrazia Matilde. 
Matilde 	Develpai 
Bepin 	Dut chest ge fèsc n gran onor a la mère
Mina 	Massa valenc (la se ouc a la fia), Matilde, te l sès benon che vèlch mestier l é da fèr da doman bonora e dapò chesta sort de lurieres ge vel che la li fae la femena de la netijies 
Matilde 	L sé mama, te ès rejon, ma l é coscita tenc de mestieres da fèr... (la se ouc ai ghesć)... saede, te familia fajon semper dut nos... la femenes de la netijies les é na desperazion.
Bepin 	Ehh, no me l dijé che gé n’é trei!... (sotousc, grignan, a Agnol)... ai vidores publics...! 
Matilde 	Ve domane perdonanza ma cogne... 
Mina 	Ei ei cara va pura... 
Matilde 	(la vèrda olà pojèr l spazeton, la grigna, la poja l spazolon te n cianton e la se n va) 
Mina 	Sentave ju. Me endespièsc dassen che ve é cognù tor dant te chesta situazion de dejèje, ma se saede che che vel dir aer familia me scusarede... 
Agnol 	No ve cruzià de chest segnora... 
Bepin 	Pèrto mia l é da emparèr da chesta familia. Dapò l é chela segnorina  Matilde, che la é dassen da fondament 
Mina 	Massa valent... no l die percheche l é mia fia, ma son n muie stolza de Matilde: olache la met la mans... 
Bepin 	(a Agnol) Èste sentù? Olache la met la mans... 
Agnol 	Sentù 
Mina 	Aede vedù? Ades la era chiò che la lavèa su i fons... 
Bepin 	(sotousc a Agnol)... Ei zenza èga, a sut. N troèr una coscita 
Mina 	Vardà ela la scoa su, la cojina, la tol ju l polver, la tegn i conc te cèsa e do la ence bona de se tor fora l temp per sonèr l pianofort, per ciantèr, depenjer, studièr i lengac. Cognassède sentir coche la rejona jà n muie ben l franzous ......la é bona de fèr dut e dapò la disc: “gé no son bona de fèr nia... no son bona te nia ...”
Bepin 	Demò na gran umiltà, te l é dit: de fie desche ela no se n troa più 
Mina 	(la veit che l é do che rua ite Matilde) La é do che la rua. No ge dijé nia percheche l é una che se embarazea sorì... 

Matilde 	(la vegn ite e la veit che i ghesć i é do a levèr en pe)  No fèsc besegn, ve domane amò perdonanza per ve aer tout dant te chela condizions... 
Bepin 	... Ma segnorina...! 
Agnol 	No ve cruzià, aon podù veder che, enceben ve sapie bel rejonèr e stèr te anter la jent aede duta la capazitèdes e la calitèdes per doventèr na dì, ve auguree che l sozede prest, na valenta mère   
Mina 	Matilde, èste sentù che che te à dit l segnor? E no diste nia? 
Matilde 	Develpai... 
Mina 	(sobit) De nia!... oh scusame, l é stat... co posse pa dir... na lapsus... donca Matilde vedù che tu és chiò gé jisse n moment de là, sion do a se plindernèr te vila e cogne bele controlèr che vegne fat dut coche carenea... 
Agnol 	Nesciun problem 
Bepin 	Segnora pissèe... segnora Mina... 
Mina 	Develpai, gé vae 
Bepin 	(levan en pe e ge sporjan l brac) Se me permetede, segnora, ve fae da cavalier 
Mina 	Che galantom segnor Bepin
Bepin 	(l la compagna fin sun usc) L é demò n piajer segnora Mina... 
Mina 	(fora) 
Bepin 	(l vegn de retorn aló da canapé e l fèsc vèlch colp de tos) 
Matilde 	(vedù che i doi i resta en pe zenza dir nia) Sentave ju (la se senta ju ma vedù che i doi omegn no i se à amò sentà ju la leva en pe. I ghesć i fèsc per se sentèr ju ma vedù che Matilde la se à levà endò en pe i leva en pe ence ic. La scena la va inant coscita per n trat enscin a canche no i se senta ju duc ensema. Nesciugn disc nia)... Mah!? 
Agnol 	Eh ben segur... 
Bepin 	Te n vèste... 
Matilde 	(a Agnol) Dijaède?... 
Agnol 	Gé?!... nia segnorina 
Matilde 	Na... dijee... che che ve contaède su co la mama dant... 
Agnol 	Ah, ge dijee che se volesse meter su familia me saessa bel troèr na tousa desche vo... da fondament... 
Matilde 	Ah, giusta coscita:”se volassède meter su familia” chest vel dir che endèna... 
Agnol 	Per ades stae ben coscita... 
Matilde 	Ei ei voi tousc dijede duc semper coscita e do... 
Bepin 	Brava segnorina, dijegelo pura 
Agnol 	No entene 
Matilde 	Ei voi dir, per i tousc de zenza la roba piora che podessa ge sozeder somea chela de se maridèr ma canche i veit na tousa... 
Bepin 	No i enten più nia. Valenta tousa, cognede scutèr demò chel che die gé 
Matilde 	Per l amor de Die, vo siede pior che i etres... 
Agnol 	La te cognosc delvers che?... 
Matilde 	Viapura, vegnarede a ne troèr te vila? 
Bepin 	Ma sion chiò apontin per entener chel che l é de fèr, chel che sozet... gé é jà endrezà n grop de fenc piens de bona volontà, ma... mencia la pèrt più emportanta... 
Matilde 	La touses... a cheles peisse gé! E te chesta ocajion l segnor Agnol sarel? 
Agnol 	Con n muie de gust 
Bepin 	Ma... l enviède? 
Matilde 	Ei perché pa? 
Bepin 	Se vegn el, la é fenida! L les adorbes dutes
Matilde 	Ma él dalbon coscita pericolous? 
Bepin 	Pericolous da no creer 
Matilde 	Cogne ve fèr i complimenc... 
Agnol 	Ma na, no ge abadà, l é n maturle che l à semper estro de sgherzèr! Gé a Ciampedel no cognosce touses, demò vo 

Carlotta 	(delaite) Embendapò develpai ameda 
Bepin 	Chi él? (l veit vegnir ite Carlotta e l leva en pe) Oh, segnorina Carlotta!... Semper n muie bela... (l ge fèsc segn de se arvejinèr)... vegnì vegnì ruède giusta per temp... 
Matilde 	Carlotta, te prejente l segnor Agnol Del Frel... mia jormèna Carlotta. 
Carlotta 	Ma Matilde, gé sé jà …
Agnol 	... Eh gé cognosce jà la segnorina 
Matilde 	No me aede dit che a Ciampedel cognoscede demò na tousa?! 
Agnol 	Donca dijon... doi embendapò
Carlotta 	(la se n va) Scusame?... Segnor Agnol (la ge dèsc la man) 
Bepin 	(l ge strenc la man) Segnorina... 
Matilde 	Ciao Carlotta, (l la compagna sun usc) te vegnes ben a ne troèr te campagna noe? Ciao, n bos
Carlotta 	(la se n va) 

Mina 	(la vegn ite) Ve domane perdonanza se ve desturbe ... Matilde, l é tie père 
Bepin 	Oh papà?... (l se ouc a Agnol) fajon miec a se n jir prest fora dal polver 
Agnol 	Segnora, emben noi no scecon auter
Mina 	Ve speton te vila, noe segnor Agnol? 
Bepin 	Co se fèjel a ge dir de no a la segnora Mina? 
Matilde 	L é ben da veder che chest envit l é ence per vo segnor Agnol. 
Ricccardo 	Develpai, no menciaré 
Bepin 	Donca fajé bon viac e se vedon lassù
Mina 	Comba?... (la chiama envers la cèsa da fech) 
Agnol 	Stajé ben
Bepin 	Saludane ence l segnor Stefin
Mina 	Develpai. Comba Comba, compagnà i segnores. (la li compagna) Podaède stèr amò mingol che? (i va fora). No vedee l’ora che i se n jisse! L é ruà l papà 
Matilde 	Che tous jentil! 
Mina 	Te sèl bel?... ence a mi... (ousc delaite). Forena, va che rua l papà... 
Matilde 	(la se n va) 
[bookmark: _Toc400375457]SCENA sedejeisema 
[bookmark: _Toc400375458]Bepin, Stefin, Agnol (delafora) do Mina 
Bepin 	Stajé ben. 
Agnol 	... A canche se vedon... 
Stefin 	Stajé ben... (l vegn ite) a canche se vedon, ma spere no massa prest. No son bon te entener ma te chesta cèsa l é semper sacotenc fenc che somea de esser te n bar no te na cèsa. Ence i vejins de cèsa che pensier se fèjei... un vegn ite... doi fenc, n era un co la bèrba.... canche rua Mina ge l die 
Mina 	(la vegn ite con n ciapel, la bolga, maneces vertia per pontèr demez) 
Mina 	Bravo! Che spetèeste pa a ruèr a cèsa, te mingol rua la caroza 
Stefin 	...un vegn ite, l troa doi fenc... un co la bèrba ... 
Mina 	Eco ti és endò da chicheres! Ge vel serèr delvers i ujes, la fenestres, controlèr che no mence nia... 
Stefin 	(chiet desche se dintorn a el no fossa do a sozeder nia)... Un vegn ite, l troa doi fenc... un co la bèrba...
Mina 	...Dut da fèr en prescia e meter vèrda che no se abie da se desmentièr zeche
Stefin 	...Un vegn ite, l troa doi fenc... un co la bèrba... 
Mina 	E l segnor enveze l se na va te ostaria, endèna che chi de cèsa à cognù lurèr tant che no i à abù nience l temp de magnèr... 

Comba 	(la vegn ite ence ela duta agitèda con n gran ciapel) Segnora l é ruà... 
Mina 	(amò più agitèda). Eco te l é dit... l é la caroza e tu ti és amò aló... 
Stefin 	... Un vegn ite, l troa doi fenc... un co la bèrba...
Mina 	Mevete Matilde, che l é ruà la caroza... cogne semper fèr dut gé, tor dant la jent, fèr la mascèra, cojinèr, derturèr te stua e el (la tol te man na cesta) tol chesta cesta, portegela al sciofèr e dige che l la cèrie... 
Stefin	Va ben é entenù…
Mina	Speta n moment, tol ence chesta valisc, ma chesta tegnetela tu sun brac che l’à ite cosses che se pel rompir... 
Stefin 	(l tol la cosses che ge vegn dat) Ades no capesce nia deldut 
Mina 	(la ge porta autra scatoles leèdes col spech)... Descantete tombreta!... (la se n va) 
Matilde 	(la vegn ite co na scatola e la ge la sporc) Valent papi, ence chesta, l é mie ciuzé... 
Stefin 	(l proa a tor su dut) Ah ei, te mencèes demò tu... no él na marevea doi fenc... un co la bèrba (endèna che l proa a tor su n pach ge sciampa fora dut)
Matilde 	(la proa a ge meter la scatola di ciuzé sot l brac) Èste vedù che belot chel zenza bèrba? 
Comba 	(la cor ite con autra scatoles) Ah, segnor patron giusta delvers... ence chesta... e chesta... (e la ge les dèsc) 
Mina 	(la vegn ite la ge rua apede a Stefin e la lo deida a tor su vèlch pach che l é sutà jabas, e do la proa a ge meter te gofa la chieves de cèsa) Sione vertesc? Podone pontèr demez? Stefin, la chieves te les mete te gofa... (i sauta jabas duc e doi) 
Stefin 	No!... che stracia!!!... la se à crepà... (l tol su da jabas n ciapel e l se lo met sul cef) Ah, mie ciapel... (l se n ascorc che la veleta la ge vegn ju dedant i eies)... na chest l é chel tie... (l ge lo met sul cef de sia femena e ela fèsc medemo con el) 
Mina 	I ujes, la fenestres dut serà. Podon jir (la ponta demez do la se outa e la veit sie om amò che l proa a binèr su bolghes, scatoles, cestes, valijes e paches. La se sceca)... dai che jon. Pimpignegol Èste tout dut? (la se n va) 
Stefin 	ei... é tout dut. Co fae pa?
Comba 	(delafora) Segnor patron... segnor patron... 
Stefin 	Donca?... 
Comba 	(la rua sun scena co la gabia del canarin te man) Segnora ve aede desmentià l ucel!... 

Mina 	Comba... Comba... ma olà éla pa jita?... Comba? 
Comba 	(la vegn ite) Son chiò... Va ben coscita segnora? 
Mina 	Ma vèrda... che ve él sozedù, ve aede rot l cef? 
Comba 	Eh no son tant bona: l é la capa da bechec 
Mina 	Gei ca... (la ge met delvers la capa da bechec) Èste enjignà dut per l’èga da limon? 
Comba 	Beleche segnora. 
Mina 	Emben forena, mevete mevete
Comba 	Ah, segnora, mencia... l zucher per l’èga da limon... 
Mina 	Va ben, per chel no te cruzièr do vegne gé de là... 
Comba 	(la vegn de retorn) Mencia ence... i limons per l’èga da limon
Mina 	Donca che él de enjignà per l’èga da limon? 
Comba 	L’èga 
Mina 	É entenù, ji che rue gé. 

Matilde 	(delaite) Mama? 
Mina 	Ah, Comba... amò na roba: de segur saré enjignèda, ma se aessa da ruèr zachei dant che gé fosse enjignèda fajeli sentèr ju te sala e do vegnì a me chiamèr... aede entenù? 
Comba 	Ei i fae sentèr ju te...? 
Mina 	Te sala... 
Comba 	Te sala, é entenù (la se n va) 
Matilde 	(la vegn ite) Vèrda mo se coscita la podessa jir ben... 
Mina 	Amò chel guant eh?
Matilde 	Emben l’autra sera ere regolèda coscita e... 
Mina 	Che?... 
Matilde 	L segnor Agnol l me à dit: siede dalbon na tousa belota 
Mina 	Che véste
 l te lo à dit per te fèr n compliment 
Matilde 	Ma fegurete!... L me lo à dit doi outes: mia cara regolèda coscita siede dalbon belota... 
Mina 	L sà aprijièr la bela cosses chel segnor Agnol... e... 
Matilde 	E dapodò da chel che l me à dit... 
Mina 	Che te èl dit ? 
Matilde 	L à dit... dijon che dit dit, no l me à dit nia... ma no ge vel trop per entener ... e do n’autra roba... al segnor Bepin endèna che l rejonèa ge é sciampà de dir che l vel meter su familia 
Mina 	Ah, l segnor Bepin vel se maridèr?... Scouta se no la va col segnor Agnol proon col segnor  Bepin... 
Matilde 	Ma no, l segnor Agnol vel se maridèr... e l à ence dit de ge aer scrit a sie père a Roma per ge domanèr la permiscion 
Mina 	Dalbon?! ... E no te èl dit chi che l é? 
Matilde 	Na, el no l à dit nia... ma gé l é entenù, ajache l’autra sera canche balaane, l era mingol nervous e donca gé ge é domanà che che l era sozedù ma... 
Mina 	E el che te èl responet? 
Matilde 	L me à dit che l era mingol cruzià percheche l spetèa neves da sie père e no l era amò ruà nia; e endèna che l me dijea chest l é doventà bianch desche na peza de lin e do l me vardèa a na vida sèste mingol... 
Mina 	L te vardèa a na vida mingol? E emben... 
Matilde 	Mami gé die che l é... 
Mina 	... Enamorà. 
Matilde 	Enamorà... mama, fosseste contenta? 
Mina 	E... ma Matilde, e ... Zipperlin? 
Matilde 	... Ma mami, veste meter... 
Mina 	Gé die... bèsta demò che no tu reste zenza chest e chel  
Matilde 	Ma vèrda tu, a mi me sà jà de esser la segnora Del Frel 

Carlotta 	(la vegn ite) Ameda, l é chiò Zipperlin 
Zipperlin 	(l vegn ite) Co vèla ciao, marisene Matilde, co stèste?... Lascia che te dae la man... eh cara ameda cogne dalbon te portèr i complimenc da pèrt del papà... 
Mina 	Develpai co stèjel? 
Zipperlin 	Belebon, talpai 
Mina 	Emben jà che ti és chiò con tia sor vae n moment de là percheche se rua zachei... gei, Matilde, fenesc de te enjignèr... sta ben Zipperlin... (la se n va) 
Zipperlin 	Stajé ben ameda. 
Carlotta 	Co éla Zipperlin che ti és ruà coscita tardif? Insnet vèste de reton a Ciampedel? 
Zipperlin 	Ben segur 
Carlotta 	A proposit dant che me desmentie cogne te dèr na letra da ge portèr al papà... 
Zipperlin 	Ei ei do te me la dajarès   
Carlotta 	Na, na speta che senó do me l desmentie: vae a te la tor sobit (la se n va) 
Matilde 	(la vegn ite do mingol) E bravo segnor Zipperlin! Saré aló per disnèr... saré aló per disnèr... e enveze... 
Zipperlin 	L é sozedù che l papà... 
Matilde 	Ei, ei... 
Zipperlin 	Creeme  Matilde, no volee te fèr n tort... ma te cognosces l papà... 
Matilde 	Ei ei, canche l é zeche che no te scusa vegn fora semper la vertola del papà 
Zipperlin 	Na Matilde, la é stata coscita e tel die amò n outa... e dapò perché pa no cognesse mantegnir mia emprometudes? Te sès che chel che die l fae... Anzi, volee te fèr na sorpreisa, ma vedù la situazion no posse più fèr acort... (l la tol per man e l la fèsc sentèr ju) Matilde, é rejonà col papà, ge é dit coche la é... el l é n muie content e l me à emprometù de ge rejonèr al bèrba. 
Matilde 	(la leva en pe) Che èste fat? Èste rejonà con tie père? 
Zipperlin 	Ei dantangern
Matilde 	E che ge èste dit? 
Zipperlin 	Che se volon ben e che volassane...
Matilde 	Oh che pera cossa!... gé no capesce, ben da veder te fèsc semper coche te ves e dapò chela che cogn sièr su la meseries son gé... 
Zipperlin 	Ma co?... 
Matilde 	Per chela doi o trei robes che te é dit su l an passà canche ere chiò te campagna, robes dites coscita magari ence per sgherz... 
Zipperlin 	Co per sgherz? 
Matilde 	Ei per sgherz... viapura chi che l la fèsc l se la sia su, ajache gé no te é dit nia, nia deldut!... 
[bookmark: _Toc400375468]SCENA quarta 
[bookmark: _Toc400375469]Carlotta e etres 
Carlotta 	(la vegn ite co na letra te man) Ma che sozedel? 
Matilde 	Che sozedel? Se ben gé chel che sozet l ge à rejonà al papà, ma chi él che ge à dit de rejonèr col papà?... L é ben da veder che canche se cogn fèr coi pauperes la doventa semper coscita... (la se n va) 
Carlotta 	Ma che él sozedù ? 
Zipperlin 	No son bon de entener, me sà de esser te na trota, la é metuda en consaputa che ge é dit al papà che voi la maridèr e ela, te l’ès ben sentuda la me à dat del pauper... 
Carlotta 	Él la pruma outa che te ge rejons de chest? 
Zipperlin 	La pruma 
Carlotta 	Emben ades capesce zeche 
Zipperlin 	Che? Dime zeche Carlotta, senó dovente pauper dalbon 

Stefin 	(delaite) Ma lasceme mingol en pèsc... 
Zipperlin 	Carlotta... 
Carlotta 	Fa acort che l é chiò l bèrba 
Mina 	(la vegn ite con Stefin)Te pech rua jent e tu ti és amò chiò che te te tires ite la braes. 
Stefin 	Ere do a me fèr n pisol, son chiò per me pussèr... Oh Zipperlin, ciao 
Zipperlin 	Oe bèrba 
Mina 	Animo Carlotta, te pree deideme, de là l é jent e... 
Carlotta 	Vae sobito ciao (la se n va) 
Zipperlin 	Co éla bèrba? Someède mingol... 
Mina 	L é nervous: l dorm dut l domesdì e dapò l leva nervous 
Stefin 	Tu no te capesces: canche dorme l é l soul moment che stae en pèsc... ajache no te veide, e te die amò na roba da sera canche vae a dormir pree semper... fajeme me ensomeèr chi che volede ma no mia femena... 
Mina 	Scouta Stefin, regolete, resta nut, dorm, desceidete, fa chel che te ves gé no die più nia piutost me tae via la lenga... 
Stefin 	Fajela contenta!... Te domane perdonanza, Zipperlin che te cognes tor pèrt a chesta bega de familia... 
Zipperlin 	Ma gé peisse... 
Stefin 	A proposit de afares de familia, angern é vedù tie père... mie fra Michele... te sès benon che tie père l é mie fra Michele... 
Zipperlin 	Ei e emben? 
Stefin 	Emben l me à dit... 
Mina 	Zipperlin me l fèste n piajer?... va mingol de là
Zipperlin 	Ameda volede che vae ades? 
Stefin 	Donca, angern da sera é vedù tie père, mie fra Michele che l me à dit... 
Mina 	Zipperlin, veste me fèr chest piajer? 
Stefin 	Ma scouta Mina, èste besegn ades de Zipperlin ades che é besegn gé de el? 
Mina 	Ma co, no capesceste che ge vel che sie zachei de là... Zipperlin, fame chest piajer valent... 
Zipperlin 	Ameda ge peisse gé, ciao  
Stefin 	Chesta la é da grignèr, gé cogne te dir na cossa e... 
Zipperlin 	E donca... 
Stefin 	E donca... l te manarà na cartolina 
Mina 	E tu va regolete... 
Stefin 	Vae... ma la jirà... la jirà, coche la jirà no l sé, ma... la jirà. Emben Zipperlin, fajon na roba, gé vae a... e do se vedon, coscita fosc son bon de te dir zacan che angern é vedù tie père, mia fra Michele... 
Mina 	Stefin... 
Stefin 	Cinch menuc e do gei de reton, coscita te die... te die che angern é vedù... 
Mina 	Ei va ben, va ben... 
Stefin 	(l se slontana e Mina somea che la ge va do) 
Mina 	... Va emben, Zipperlin
Zipperlin 	(l se n va) 
Mina 	(la rejona con Stefin che l é te cambra) Stefin... dime na roba, che cogneeste ge dir a Zipperlin? 
Stefin 	(delaite) Mina... mia braes? 
Mina 	Eh cogne l saer gé olache l é tia braes?... Scouta gé cree che combinarede zeche e do gé saré l’ultima che vegn a saer la cosses noe? 
Stefin 	(semper delaite) Veideste Mina, gé aesse volù jà te l dir anché da doman, ma te eres tant ciapèda col endrez de chesta festa da bal che... toh, l saee... 
Mina 	Che él? 
Stefin 	L é sutà l boton... 
Mina 	Ben da veder te ès semper na bela maniera a te regolèr... 
Stefin 	Mina, l corpet... mie corpet ... 
Mina 	L corpet? L é sun let 
Stefin 	Na, no l é 
Mina 	Emben chierilo... canche gé me deregole sé benon olache poje mia massaries 
Stefin 	Él fosc ruà sot let? 
Mina 	Che? L corpet sot let? 
Stefin 	Podessa esser, ades vèrde... per diana! 
Mina 	Che él? 
Stefin 	É dat ite col cef tel let ... Ah!... Eukera!! L é troà 
Mina 	Eukera? Eureka!... pauper 
Stefin 	(l vegn ite col corpet l snasan fajan n burt mus) 
Mina 	(la ge se arvejina ence ela ajache la sent chest catif odor e la lo snèsa) Olà érel? 
Stefin 	L era sot let col giat soravia 
Mina 	Col giat!? E chi él che l lo à metù? 
Stefin 	Gé che l é tout ju da let... 
Mina 	Metege su mingol de èga da colonia 
Stefin 	E perché pa? L sà de natura l sà de giat... dai comedeme chest pom pom 
Mina 	Pom pom!? Te rejones senester ades... 
Stefin 	Ma che senester: pom pom:.... co ge diste pa tu gnoch se l é n pom pom? 
Mina 	Ma che pom pom!... Per fascian se ge à semper dit bozol 
Stefin 	Eh va ben, comedeme chest bozol che gé no son bon 
Mina 	Alé... ades te n die amò una: la ciameija la pel ence jir ben, posse capir che ge volea massa temp per se la mudèr ma l col te podees ben te l mudèr fora  ... tant ge voleel pa... 
Stefin 	N auter col... va pura a vardèr te la crignes... les é vardèdes fora delvers ma é troà demò n manezin e n scufon... 
Mina 	Gei ca... (la ciapa ite sie om dai bozoi e la ge li comeda con burta maniera) 
Stefin 	Oeh fa pian, ti és do a me strangolèr!... 
Mina 	Se à desćiolà i bozoi; (la ge li comeda endò con burta maniera) 
Stefin 	Ohei... te saessa bel restèr vedova noe? 
Mina 	Magari!... eco emben. No i tocèr più 
Stefin 	(l sceca ti bozoi proan ai fèr doventèr mingol manco strenc, tinultima l li scon te gofa) 
Mina 	Donca angern te ès vedù tie fra Michele... 
Stefin 	Ei... mie fra Michele, e l me à dit che Zipperlin... 
Mina 	Zipperlin?... L saee... olà vèste? 
Stefin 	Vae a me regolèr 
Mina 	Dant dime che che te à dit tie fra 
Stefin 	Te l ses... 
Mina 	Ei, l sé, ma voi l sentir da te 
Stefin 	Donca angern é vedù mie fra Michele che l me à dit... Alé, l é jit... 
Mina 	Chi él jit... 
Stefin 	Mencia n boton... 
Mina 	No te ès duta la fascines a cuert... velo chiò tie boton 
Stefin 	(l grigna) Chi él che me à tacà ite l boton... l é chiò l busc, Mina!!... La botonaa la é chiò e l boton l é aló. Na dì o l’autra me troaré l boton tacà chiò (l se pia inant e l moscia la schena) dime cheche me n fae de chest boton (l ciapa l ultim boton del corpet) bon bon fajaré coscita (l scomenza a se n jir) 
Mina 	Gei ca, no ties nience bon de te regolèr. Te menciarà pa n boton...  (la ciapa la pruma botonaa del corpet e la scomenza a grignèr) 
Stefin 	L boton l va cojì dedant, visavì a la botonaa,...botonaa boton... botonaa boton... 
Mina 	(la seghita a grignèr)... Botonaa boton e tu no te ès la fascines a cuert (la ge ciola delvers l corpet) 
Stefin 	Ah, é entenù 
Mina 	Dai bèsta Stefin; dime che che te à dit tie fra... 
Stefin 	(l disc amò n outa ) Angern é vedù mie fra Michele... 
Mina 	E che te èl pa dit? 
Stefin 	L me à dit che a Zipperlin ge pièsc Matilde e... che... i se vel ben 
Mina 	É entenù, e tu che ge èste responet? 
Stefin 	Ma Mina, che ge aesseste pa responet tu? 
Mina 	Chel che aesse responet gé l sé demò gé, ma gé voi saer chel che te ès abù l front de ge responer 
Stefin 	... L coraje... 
Mina 	... L front 
Stefin 	L coraje, ge é abù l front de... gé ge é dit che alincontra... 
Mina 	Alincontra ... alincontra che? 
Stefin 	Alincontra... gé ge é dit “alincontra”.:. ma dapò Mina podesse saer chel che tu aesse de contra? Zipperlin l é n tous valent, enjignegol, pien de bona volontà, dapò l à n bon lurier e i se vel ben... 
Mina 	Eco olache te fales, Matilde no la ge à mai pissà a Zipperlin. E dapò l é ben vera che Zipperlin l é n tous valent ma chest no l é assà... 
Stefin 	A mi me sà che sie dut... canche doi se vel ben... 
Mina 	Dalbon eh?... E canche te ge aeres lascià maridèr tia fia a chest gran galantom che no l arà nia te cèsa, te cognarès i didèr tu, enscemenì, enveze gé sé che fosse zachei che l la maridassa, l é n tous valent, de bela maniera, rich e mez nobol... 
Stefin 	... Mez... e l auter mez? 
Mina 	E dapò gé sé che Matilde no la é enamorèda e se ades gé per cajo, no te aesse domanà che che te cognees ge dir a Zipperlin, eco che te me l’aesses combinèda.  
Stefin 	Sarà... ma dime mo Mina, perché pa no te me dis mai nia? Te te les fèsc, te te les contes da sconet e gé che son l père... 
Mina 	Na, na, na... 
Stefin 	Mina, chest no te me l aes mai dit! Gé no son l père?!... 
Mina 	Che strambeste pa su? Éste do a doventèr pauper? 
Stefin 	Eh, te die che son l père e tu... 
Mina 	Rejonèe da soula... 
Stefin 	L é i mac che rejona da soi! Donca, gé desche père no cogne saer nia, perché pa...?
Mina 	Perché volee te moscèr che enceben che te me dis che con mia educazion slontane duc i tousc benestanc gé son bona de troèr tousc miores che chi ties
Stefin 	Sarà... ma dime mò Mina, giusta per me n capir mingol fora, chi fossel chest bel tous... chest mez nobol e mez no? 
Mina 	(la se vèrda dintorn per controlèr che no sie nesciugn)... L segnor Agnol... 
Stefin 	Dì amò n outa 
Mina 	L segnor...
Stefin	Tu ti és paupera, paupera, tel arsegure, tel die dassen... te porte i testamonesc che i te disc che ti és paupera! 
Mina 	E se te die che l ge lo à dit a n sie amich? E se te die che l ge lo à jà scrit a sie père per aer sia permiscion?!... 
Stefin 	Pel ben esser che l tous... ma sie père... l sà che fèr... percheche chel l é n segnor, i me à dit che l é te sa.... sa... sanatorie e tu te crees che l lasce che sie fi l maride la fia de n venidor de erbes? 
Mina 	Ah ei, percheche sencajo l maridassa la fia de chi che mai 
Stefin 	Chest père ge èl responet?  
Mina 	Fin ades somea de no, ma... 
Stefin 	Veideste Mina, no l é nia da fèr... no l é nia da fèr... 
Mina 	Veste che l ge die de sci, coscita un su doi? Oe l stèsc pa a Roma!... no l sà chi che sion, l ge arà scrit a zachei per domanèr informazions su la familia... e dapodò l volarà ence saer coluna che sarà la dota che ge enjignon... 
Stefin 	Chest fossa miec che no l lo vegne a saer
Mina 	Perché pa? 
Stefin 	Che ge aesseste pa enjignà?... Tant ge èste metù via... doi o trei mile lires... 
Mina 	Doi o trei mile lires con chel che te vadagnes?! 
Stefin 	Sarà destin ma ge vadagne semper i medemi scioldi che tu te spenes... 
Mina 	Emben... descheche vegn dit: l é na fia ritadina 
Stefin 	Che ritarèla pa? Vèlch fana e vèlch ramina. 

Matilde 	(la vegn ite) Mami, gei mingol de là, l é jà pien de jent... 
Stefin 	Oela! Ritadina! 
Matilde 	(che la é do a se n jir, la se outa) Che èste dit papà?... 
Mina 	Nia nia... (la speta che la fia se n vae fora) caro mie, l destin de noscia familia l é chel de se miorèr... nos sion destiné a jir semper più n aut... 
Stefin 	Ei ei, semper più en aut... desche i balons? Semper più en aut e do canche i scopia i vegn en ju dut te n colp
Mina 	Ben ben Stefin, gé vae de là, ma recordete ben chel che te é dit en cont de Zipperlin: Sebenence che tu te dis de sci gé diré semper de no e no 
Stefin 	Son enirous desche n poie... ades che ge die pa a mie fra Michele, e pere Zipperlin... aboncont se dalbon chest segnor Agnol l aessa bona intenzions, fossa n colp de fortuna per la familia... (l é do a se n jir) 

Zipperlin 	(l vegn ite) Bèrba, son chiò  
Stefin 	...Ei ... ties ruà... brao... e brao Zipperlin che ti és vegnù mingol chiò te campagna che?
Zipperlin 	Eh, de domenia... 
Stefin 	Ei ben segur... de domenia... brao, e brao Zipperlin che l é vegnù mingol te campagna... 
Zipperlin 	Donca bèrba, angern èste vedù mie père? 
Stefin 	Ei, angern é vedù apontin tie père... mie fra Michele... e co stèjel pa? 
Zipperlin 	Ma... se te l ès vedù angern... e donca... 
Stefin 	E donca... brao Zipperlin, che ti és vegnù te campagna!! 
Zipperlin 	Eh!... 
Stefin 	Se metone senté ju?... Mah!... Che bela... che bela braa... che bel color de braa...  biences!... 
Zipperlin 	Ei, ei, les aee jà l an passà... 
Stefin 	(do n moment de paussa che l palesa sie baraz) E brao Zipperlin... l é vegnù te campagna co la braa biences del an passà eh?... Ben, ciao
Zipperlin 	Ma bèrba, no èste dit che te me cognes rejonèr?  
Stefin 	Ben segur... aesse ben zeche da te dir... (sutan su) 
Zipperlin 	Ma? Él zeche che no va? 
Stefin 	Na, na, ma sèste canche te cognes dir zeche... no serf ge zirèr entorn al descors... l é miec dir dut foraldret 
Zipperlin 	Ben da veder  
Stefin 	Percheche canche la cosses les é chières... dapò... 
Zipperlin 	Eh dapò ... no l é auter da dir  
Stefin 	Eco emben... no l é auter da dir... Ciao (l leva en pe) 
Zipperlin 	Ma bèrba, no te me ès dit amò nia! 
Stefin 	E dapò i disc che l é un l capo de familia... ei ei da veder che capo de familia!
Zipperlin 	No son bon de entener bèrba... 
Stefin 	E gé?... Che cognesse pa dir: Zipperlin, no te petèr ju
Zipperlin 	Ma perché pa? Che él pa sozedù? 
Stefin 	Nia, ma canche un l é coragious desche n leon... do ence se sozet zeche... Capesceste vèlch outa, te familia l é l père, la mère, la fia. Rua un, desche tu e duc... e perché pa no... l é n tous valent e perché pa no... enteneste? 
Zipperlin 	Na veh  
Stefin 	... E do podessa esser che te la medema familia, l père capo familia no l sà nia, te chesta rua n auter... mez nobol... fosc mior... enteneste? 
Zipperlin 	Nia deldut 
Stefin 	(l se n ascorc che no l à amò l colet) Oh, Zipperlin... Perdoneme... Son amò chiò zenza... magari rua zachei e i se peissa: pere om no l à l colet... e enveze l é de là.... magari ge mencia ence i botons... ma che colet él?  Vèrda, fajon coscita, gé vae de là do vegne de retorn, coscita endèna te ge peisses delvers e do te me dis foraldret che che te n sà... va ben? (l se n va) 
Zipperlin 	Ei, ei ... Mah?! 

Bepin 	(l vegn ite ) Oh, Zipperlin, co éla? De là i é duc che bala e tu chiò da soul Che fèste, l Amleto?! 
Zipperlin 	Ma na, son chiò che spete mie bèrba... 
Bepin 	Gé é cognù sciampèr, cogne me pussèr mingol 
Zipperlin 	Ah sci?... 
Bepin 	Me é fat n bal co la fia del segnor Dal Ors, te sès ben che l’à na giama più curta che l’autra e canche bale con ela me sà de jir su na giostra 
Zipperlin 	E con Matilde no èste balà? 
Bepin 	O sci! Matilde... chela oramai no la mola più l segnor Agnol... 
Zipperlin 	L segnor Agnol?... Ma fosc che... 
Bepin 	Eh!... l é jà n trat che chi doi... 
Zipperlin 	Ma no... no pel esser! 
Bepin 	No pel esser?... Gei pura a veder: te cognes veder co che la ge cor do... (i vedan ruèr i doi se scon dedò canapé) gei ca che coscita te veides delvers... 

Matilde 	E ades cognede me l dir 
Agnol 	Ma che pa? 
Matilde 	Perché pa la sera passèda eraède tant nervous
Agnol 	Ma can pa fosse stat nervous? 
Matilde 	La sera passèda... ei... canche spetaède che rue la letra... e me vardaède a na vida coscita…
Stefin 	(l vegn ite da dreta vindedò, ma canche l li veit l se scon, zenza fèr rumor) 
Agnol 	Ah ei!... siede ben jentila a ve l recordèr... 
Matilde 	Tinultima éla ruèda chesta letra? 
Agnol 	Ma na, no é più sapù sapia 
Matilde 	Tant che volesse che ve rue neves 
Agnol 	E perché pa segnorina? 
Matilde 	Per no ve veder più tant nervous 
Agnol 	Develpai
Matilde 	Cogn esser zeche da dassen emportant... noe? 
Agnol 	Eh, fosc ei 
Matilde 	E cree de saer ence percheche chela letra la ve enteressa coscita tant
Agnol 	Ah ben, chesta la é da no creer 
Matilde 	E se son bona de endoinèr? 
Agnol 	Vedon
Matilde 	Ma no ve enirarede mia? 
Agnol 	Na, no me enire
Matilde 	Donca, te chela letra cognessa esser scrit... (la se ferma) 
Agnol 	Che pa?!... Dijeme! 
Matilde 	De n maridoz!... é endoinà? 
Agnol 	Eh!... 
Bepin 	(l vegn fora da dedò canapé) Cucù... (l grigna) 
Zipperlin 	(l vegn fora ence el ma no l grigna trop) 
Matilde 	Ahimemi...! 
Agnol 	Che él? 
Bepin 	Oh nia... sion demò nos eraane do a se la grignèr mingol... 
Zipperlin 	(scornacià) Ei... nos eraane do a se la grignèr mingol 
Matilde 	E perché pa? 
Bepin 	Oh, marisene! Coscita... 
Zipperlin 	Perché pa? No se pelel più grignèr? 
Matilde 	Na, percheche chi che grigna zenza rejon l é un pauper o un enscemenì. E se pelel pa saer che ve fèjel tant grignèr? 
Zipperlin 	Ma nia de che... l é che la stupidèdes les fèsc dassen da grignèr
Agnol 	(empermalà) No entene, domane perdonanza... 
Matilde 	Ma no ve cruzià, segnor Agnol

Mina 	(la vegn ite) Co éla ..... de là l é la touses e de ca i tousc che no fèsc nia? Coraje ji duc a balèr 
Zipperlin 	Talpai ameda, ma gé no bale 
Bepin 	Emben se no l bala el, bale gé
Mina 	Brao segnor Bepin! E donca fajeme l piajer: l é de là la fia del segnor Dal Ors... 
Bepin 	O pere cos! Cogne endò jir su la giostra...! 
Mina 	Che volessel pa dir? 
Bepin 	L’à vintecinch egn per giama, anzi una la n’à vintesie... 
Mina 	No cognede mia ve la maridèr... 
Bepin 	Menciassa pa auter, ma a la segnora Mina no se pel ge dir de no, me cordaré con chel del pianofort che l ne sone su na curta
Mina 	E vo no balède? 
Matilde 	Ah ei, eraane stencé, ma ades podon jir 
Zipperlin 	(l se ouc a Agnol) Me lascède fèr n bal co chesta tousa? 
Matilde 	(sotousc a Agnol) Dijege de na! 
Agnol 	(l se slontana da Matilde) Volarà dir che l bal che vegn l é endò mie  
Matilde 	Ma demò un eh? Gé no volee balèr con te
Zipperlin 	(beleche enirà) Te fae balèr enscin doman bonora (l la porta demez la tiran per n brac) 
Mina 	Vegnì segnor Agnol; abià pazienza i é jormegn 

Stefin 	(delaite) Ei ei, vegnì ite segnor Dal Ors che coscita n rejonon ence con Mina (i rua) 
Agnol 	Segnor Dal Ors... 
Dal Ors 	Segnor Agnol bel ve veder chiò eh?... Eh entene, entene ... é ciapà na letra da vosc père... 
Agnol 	(enteressà) Ah ei?!... belapontin l era n trat che... che la spetèe e ere ence mingol cruzià 
Dal Ors 	(malizious) Arede neves... ciaparede neves, no ve tolé pensier ... no ve tolé pensier 
Agnol 	Develpai! Vae a me fèr n valzer... (l se n va) 
Dal Ors 	Ji, ji, ji a ve goder e... no ve tolé pensier... 
Agnol 	(l se n va) 
Stefin 	(do che Agnol l é se n jit) Èste sentù, Mina? L é chiò l segnor Dal Ors che belimpont l me dajea na bela neva
Mina 	Dalbon eh? 
Dal Ors 	Eh sci sci, ma fin ades no l é nia de segur. Fin ades la cossa la é amò, co posse pa dir... te na fasa de scomenz... eco 
Mina 	Ma de che rejonède pa? 
Stefin 	Mah... somea che se trate de n maridoz (l se ouc a Dal Ors) noe? 
Dal Ors 	Son stat tolp a me lascèr fora co la pruma parola, se trata... l é robes delicates. 
Mina 	Entene ben ma no ve cruzià per nos etres... 
Stefin 	E donca me dijaède che chest maridoz l ne revèrda da vejin 
Dal Ors 	(se tiran endò) É dit chest ? 
Stefin 	Ei chest me aede dit
Dal Ors 	Emben podessa esser, aboncont ades no die più nia... na, na... no posse dir auter 
Mina 	De che pa o de chi pa ve cruziède? Nos de segur no jon a la slarièr fora 
Dal Ors 	Emben son stat enciarià dal père del tous de tor su vèlch informazion... cognesse l meter en consaputa che... bon ades bèsta, no die auter 
Stefin 	Me sà che encomai aede scomenzà, amò vèlch picola parola noe 
Dal Ors 	(embarazà) Ve pree ve pree... lasciame rechia é jà dit massa 
Mina 	Na, na... Stefin lascia stèr l segnor Dal Ors l à rejon
Dal Ors 	(ge sporjan la tabachiera a Stefin) Segnor Stefin... 
Stefin 	Na, na... no son usà e... 
Mina 	Azeta, Stefin? L te chieta ju mingol la tenjion 
Stefin 	(l tol mingol de tabach e lo tira su col nès fajan coche fèsc Dal Ors) 
Dal Ors 	Anzi, se l assède da sentir ... ajache l amor no se pel l sconer... 
Stefin 	(l se agita e l se graza la gola ajache l scomenza a sentir l tabach) Na
Dal Ors	(l va inant)... sencajo che vedassède zeche... 
Stefin 	(l ge va dedò la spales ajache l nès taca a ge scechèr) 
Dal Ors 	(l va inant)... saede ben l tous l é enamorà... la tousa la é perduda via, me capide ben, podessa esser che ades i dae tel eie, ben robes da joegn... sliscèdes... aices... 
Stefin 	(l fèsc na stranudèda forta forta) 
Dal Ors 	(l se sposta massa tèrt e l se ciapa ados duta la stranudèda de Stefin) 
Stefin 	(l cor per l neteèr con n fazolet) 
Mina 	Outete... outete da l’autra man!... Segnor Dal Ors, podone ve perferir zeche? 
Dal Ors 	Develpai, ma anter n bèst e l auter... 
Stefin 	(l seghita a se grazèr la gola) 
Mina 	(la ge vèrda a Stefin) Segnor Dal Ors, te noscia cèsa no volon che vegne fat su massa zerimonies. Vae de là e ge die a Comba che la ve porte ite n bel bicer de èga da limon... 
Dal Ors 	(sperdù) Na... na... develpai 
Stefin 	(che l stèsc miec) Ma Mina, te sèl n om da èga da limon!? Vegnì de là con me segnor Dal Ors, che se beon n sluch de èga de vita
Dal Ors 	Emben jon de là a se beiver chest sluch de èga de vita (l se n va) 
Mina 	(la se ouc a Stefin, sotousc) Me racomane!... me sà che l é dut chièr 
Stefin 	Ma tu èste entenù de chi rejonel? (Dal Ors l lo speta e donca l se envia envers de el e i se n va ensema) 
Mina 	(la é restèda soula) Che pauper!... (contenta) Zacan la é jita, la é jita! (la vèrda en su ) Per grazia l é jit dut coche carenea. 

Matilde 	(la vegn ite) Uff mami, che ciaut... che ciaut... 
Mina 	Ma Matilde, e l segnor Agnol? 
Matilde 	L é de là con Carlotta che l se fèsc n bal 
Mina 	E l lasceste aló con Carlotta?! 
Matilde 	Ma mami, te ès semper tema. Enveze sèste che ge é domanà de la letra? É endoinà. Se trata de n maridoz. 
Mina 	L sé. Peissete che l segnor Dal Ors l é chiò per tor su informazions en cont de la familia. 
Matilde 	E chi él che l te lo à dit? 
Mina 	L segnor Dal Ors 
Matilde 	Ma dai, dalbon eh? 
[bookmark: _Toc400375486]SCENA treidejeisema 
[bookmark: _Toc400375487]Bepin e etres
Bepin 	(l vegn ite zotichian) Oh, siede chiò, de là i é do che i ve chier per ve scutèr
Matilde 	(maraveèda) I vel me scutèr?!.... 
Bepin 	Ei, i vel ve scutèr ciantèr. Duc i disc che siede coscita brava de ciantèr, e... 
Matilde 	Gé ciante?! ... Ma se no é mai ciantà. Chi él che l ge lo à dit? 
Bepin 	L segnor Agnol, l disc che l ge lo à dit voscia mère... 
Matilde 	(envers sia mère) Gé... ciante? 
Mina 	E ben segur, te ciantes e coche te ciantes! Pel esser che anché no te te la sentes, ma no dir mai che no te ciantes   

Carlotta 	(la vegn ite) Matilde, no saee: ma cianteste?! 
Bepin 	Son chiò che ge l domane te duta la vides ma no la vel... 
Matilde 	Ma gé no sé se... 
Carlotta 	Gé no la é mai sentuda ciantèr 
Mina 	Ma ben segur che la cianta, ma anché no la se la sent, no l’à mai ciantà dedant a zachei. E dapò sie maester no l vel che la sforze, percheche senó la podessa se roinèr la ousc e comprometer duta la preparazion
Agnol 	(che l é vegnù ite con Carlotta) Ma demò n picol toch 
Carlotta 	Matilde, tanto per... 

Stefin 	(l vegn ite grignan) Beato che grignèr!... chesta la é dassen bela... dalbon da grignèr... chesta la é da crepèr dal grignèr!!... 
Mina 	(rigorousa ) Emben? Che él tant da grignèr  
Stefin 	(che no l é più bon de lascèr ló de grignèr) De là... l segnor Zamboni, chel da Modena, l me à dit: ve fae mie complimenc, i me à dit che voscia fia la cianta. Gé no la é mai sentuda
Mina 	Percheche tu no te sès mai nia. Ben segur che la cianta... (envers i etres) da grignèr l é chel che l paa l maester duc i meisc e no l sà che sia fia cianta. L paeste l maester o no? (la lo ciapa ite per n brac e la ge disc sotousc enirèda)... dime de sci. L é che anché... no l é possibol, donca ades lascià esser e ji duc a balèr 
Matilde 	Ei, preferesce jir a balèr (se n va duc fora che Carlotta e Agnol che i va a se sentèr ju sun canapé dalonc da Mina e da Stefin) 
Bepin 	(endèna che i é do che i se n va) Donca se scomenza endò a balèr. Matilde chest l é per me 
Mina 	Dai mo Stefin, aló l é l segnor Agnol, chiamelo e fate doi ciacoles dige zeche e do envielo a disnèr doman da doman.... 
Stefin 	A disnèr con nos? 
Mina 	Ei te ge domanes se l à gust de vegnir da nos a dinsèr 
Stefin 	Mina, te l sès che no me sà bel se vegn jent a magnèr con nos. Ge vel stèr ló a ge la contèr su e dapò me resta dut sul stomech... e dapò risćion ence de fèr burta fegures. Aon sie biceres de set sorts desvalives. Scouta Mina, ge dajon 50 franchi e l manon a magnèr da n autra man
Mina 	Tel chiames, te te fèsc cater ciacoles e do tel envies a disnèr doman da doman. 
Stefin 	Fajon per dodoman 
Mina 	Na doman... é dit doman 
Stefin 	(rassegnà) Va ben, doman (l se sposta e l se met de schena) Ah Mina, giusta per me n capir fora, cianteste ence tu? 
Mina 	Sturtela pauper! E aboncont ei, ciante ence gé 
Stefin 	Benon?... Doman vae e me compre na chitara... 
Mina 	Anzi, se saesse che chest te fèsc ira ciantasse da n scur en l auter... me saessa bel esser n ucel, n merlo per te stormenir via... 
Stefin 	E gé volesse esser n schiop (l fèsc mena de sbarèr) 
Mina 	(l se outa e l mef l cef) Ahimemi... (l va envers l canapé) Segnor Agnol, ve domane perdonanza, mie om l volessa ve domanèr zeche 
Stefin 	Ma che ge die pa?
Mina 	(la se ouc envers Carlotta) Carlotta, che fèste chiò. Gei de là... (la la fèsc levèr su da canapé) 
Carlotta 	Sobit ameda ... (les se n va) 
Agnol 	(eles les se n va e Stefin no disc nia donca.... ) Dijeme segnor Stefin 
Stefin 	(grignan ) Na, na... dijé vo... 
Agnol	Se cogne la dir duta voscia femena la me à dit che vo cognede me dir zeche…
Stefin	E brao... e brao l segnor Agnol che l é vegnù a se passèr vèlch dì te campagna co la braes del an passà... (l se n’ascorc de se aer falà e l’outa l cef e l se zaca na man)... saede, canche ve é vedù me é pissà sobito: chest l é dalbon n tous da...
Agnol 	Oh segnor  Stefin, siede massa valent... 
Stefin 	Ah, ve n’aede ascort ence vo? 
Agnol 	Volee dir de bela manieres
Stefin 	Eh vedé, gé son da Ciampedel e un da Ciampedel l é da pecia paroles e l grigna pech, un da Ciampedel l é n om che no à tema a dir chel che l peissa e canche l cogn dir na roba l l’à disc ma... (scomenzan endò a rejonèr a na vida gustegola) e barao segnor Agnol!... ma dijeme mo, giusta per se fèr doi ciacoles... co ge dijede a vosc père, al papà, al genitor, chel che à maridà voscia mère...? 
Agnol 	Mie père
Stefin 	E brao segnor Agnol!... (rejonan desche a n amich) ence nos, e da chel vosc père aló, aede abù neves? 
Agnol 	Na 
Stefin 	(l lo fera)... Nience gé, co stajel? Stèjel ben, percheche é sentù che l era te sanatorie!
Agnol 	Na siede do a ve falèr l é Senator 
Stefin 	Ma ben segur e stajel semper aló a ….
Agnol 	A Roma. 
Stefin 	Roma, ei ei Roma... belota zità... l é ben da veder che vosc père l stèsc aló, l à duc sie mestieres, duc sie entrighes, perché l laora te... l é impiegat... l papà l se cruzia de... ti... 
Agnol 	Mie père l é al Ministèr... a la Cambra. 
Stefin 	La cambra ei ben segur... chela mia l é chela aló e ence vosc père l n arà una, più grana no l dormirà mia te poel... (l scomenza a grignèr)... che burlon... ma che burlon!!...  Saede canche gé l é vedù, chest vosc père, l vardèa fora coscita ben (l se n peissa na neva)... me sà che vosc père l é n gran om, gran gran.... 
Agnol 	Ben no se coche fajede a dir che l é gran... 
Stefin 	Gé l é vedù sentà ju. Me é pissà: da veder canche l leva en pe! E canche l é levà en pe l é vedù dassen gran... 
Agnol 	(col deit l ge fèsc de na) 
Stefin 	(embarlumà ) Na... va ben, l era dalbon granac... 
Agnol 	Ben granac segur de no, mie père l é piutost picolin 
Stefin 	(che no l à entenù) che?... 
Agnol 	L é un picolin  
Stefin 	Marisene e gé che cherdee che l fosse n Brach! Dijeme mo, doman aede da fèr?... 
Agnol 	Gé na, no é nia da fèr 
Stefin 	Siede segur? 
Agnol 	Bensegur  
Stefin 	E dodoman aede da fèr? 
Agnol 	Ei, dodoman aesse da fèr 
Stefin 	(l se scon da Agnol, l se sfrea la mans) Eco e gé l saee, ma Mina... (ge vardan a Agnol)... oh, donca, doman cognassède me fèr n piajer 
Agnol 	Un?!... Ma ence miles se posse 
Stefin 	(pissan a la paroles de Mina) Na, va ben doman, doman e bon! Se aane pissà gé e Mina, che doman podassède vegnir a disnèr chiò da nos, n disnèr a la bona, a la buena, descheche ge disc i spagnoi, ma enjignà coche carenea fat desche chi egn... 
Agnol 	No voi ve scechèr 
Stefin 	Sé ben ma Mina... 
Agnol 	Ben azete bolintiera 
Stefin 	Azetède?! Volede ve tor del temp per ge pissèr... 
Agnol 	Na, na fosse desmanierà a no azetèr  
Stefin 	Eco... e donca n gran develpai da pèrt de duta la familia e... esequie... ossequio, ossequio... che burlon!... rengraziamenc
Agnol 	Ma na son gé che... 
Stefin 	E l sé, sion nos che ve envion   
Agnol 	(l veit Carlotta che rua ite) Permetede? 
Stefin 	Ei, ei chesta l é Carlotta, l’é mia neza..., ei l’é la fia de mie fra Michele, mia... 
Agnol 	... nipote
Stefin 	Ei, nipote per talian se disc nipote nos enveze per fascian ge dijon neza che l é medemo... mia fia la é de là... e doman canche vegnide da nos... per dinsèr no portà nia noe, no ve cruzià...
Agnol 	(maraveà) No son bon de ve entener... 
Stefin 	Dijee che no cognede ve cruzièr de portèr nia... de zenza canche se va a troèr zachei no se va co la mans scorlan, magari se porta zeche... (l fèsc mena de portèr n pach)... ma per nos fajé desche se fossassède un de cèsa Bon emben a canche se vedon (Via) 

Mina 	(la vegn ite) No entene... 
Stefin 	Te die che é sentù delvers, bel chièr, l segnor Bepin l dijea che l segnor Agnol no l ge à mai pissà a noscia fia
Mina	Stefin, ma che diste?
Stefin	E el l disc che sion nos doi che pisson 
Mina 	Ma co pisson 
Stefin	Ere ló che jièe a la chèrtes, jièe a snops, e canche é sentù chesta enveze che meter ju roles e metù ju foes e é perdù vint centeisemes
Mina 	Veste me dir che te ès sentù dut chest endèna che te jièes a snops?! Che me fèste sperder per nia, te me fèsc na confujion e dapò tinultima l é demò ciacoles... 
Stefin 	Te die che la é coscita. Scouta Mina, l segnor Dal Ors enscin ades no l é stat trop chièr e l segnor Agnol amò de manco... a te la dir duta no é amò ben entenù coche tu te ès fat chesta sort de pensieres  
Mina 	Co fossela che l segnor Dal Ors no l é stat chièr ?! No èl dit che fossa stat n maridoz te noscia familia... 
Stefin 	E na Mina: "te noscia familia” no l lo à mai dit
Mina 	Co no l lo à dit?... l era ló che... 
Stefin 	L era ló, ma no l lo à dit, l à dit “n maridoz che ne revèrda da vejin”
Mina 	E più vejin che noscia fia chi él? 
Stefin 	Eh, ence l spangler chiò de sot l é da vejin, Mina... ma dir da vejin l é una roba e dir te, l é n’autra  
Mina 	Emben? Da vejin o te l é la medema roba  
Stefin 	Ehh!... eco ades te spieghe... (l tol n vajol con ite pomes e l ge moscia) veideste... coscita l pom de èlber l é da vejin ... e coscita alincontra l é te... (l fèsc l mot doi o trei outes en prescia) da vejin... te... da vejin... te... 
Mina 	Ma l é la medema roba!... 
Stefin 	Mina, da vejin l é apede e te l é daite. Se zachei te disc: gé stae da vejin a la perjon e l’auter te disc gé stae te perjon... te sèl la medema roba? 
Mina 	Ma sturtela. Pèrto tia l segnor Agnol l se peissa de maridèr noscia fia zenza dant ge l domanèr a sie père? Che dijesseste pa se l fajessa coscita?... Tu speta che l segnor Dal Ors ge scrive a sie père, che dapò sie père l ge respon a sie fi e do te vedarès 
Stefin 	Scouta Mina, te die demò na roba, me sà tant che se la ciapon ti dents...
Mina 	Ma sturtela, lascia che ge peisse gé che sé chel che fae... chiò enveze ge vel comedèr la cosses con Zipperlin, ge dir co che la é e che no l vegne più ite per chisc ujes 
Stefin 	Ma peisseste a chel che te dis o no? L é mie nez noe, l é l fi de mie fra Michele... 
Mina 	Emben tia fia chi él pa?... L’èste troèda te mez a na strèda?  

Comba 	(la vegn ite) Segnora... 
Mina 	Che él? 
Comba 	De là l é l segnor Zipperlin e l segnor Bepin 
Mina 	Comba, ji a chiamèr Matilde 
Comba 	La é de là con Carlotta, che l é duta bonora che la seghita a vaèr
Mina 	Matilde che vaa? 
Comba 	Na, l é Carlotta 
Mina 	Bon bon se la vaa la doventarà più bela. Ji a ge dir a Matilde che la vae a gé fèr compagnia al segnor Bepin, e do chiamame Zipperlin... dijege che l bèrba vel ge rejonèr 
Comba 	Va ben... (la se n va) 
Stefin 	Na, na, no ge dijé che l vegne chiò: dijege che doman da doman canche l veit l postalion l ge domane: “él zeche per me?” percheche gé ge scrive! 
Mina 	Stefin, no te cruzièr massa, Comba ji ji... tegnete de mèl, éste o no l l capo familia? 
Stefin 	Na 
Mina 	No entene: n om che al sentir rejonèr somea che l sie chissà che e enveze no ti és nience bon de te ciolèr la braes
Stefin 	Ma se ge mencia i botons 
Mina 	Veideste Stefin, se fosse gé a tie post, me tegnisse de mèl de mia femena 
Stefin 	Ah chest l é segur, l é chel che fae... 
Mina 	Sturtela veh, Stefin 
Stefin 	É na ira dintorn... ma a la fin, sozedarà, sozedarà te vedarès, no se coche la jirà, ma zeche sozedarà... 

Zipperlin 	(da de fora) Se pelel?... 
Mina 	Oh ti és chiò... gei gei  Zipperlin 
Zipperlin 	(l vegn ite) Comba la me à dit... 
Mina 	Ei ei  Zipperlin, tie bèrba vel te dir zeche. Stefin, l é ruà Zipperlin... dai dige, coraje
Stefin 	Gé na
Mina 	(la se ouc a Stefin) Falo sentèr ju 
Stefin 	(anter de sé)... Gé ge scrive 
Mina 	(l ge outa la spales a Zipperlin) Dige de se sentèr ju 
Stefin 	Sentete ju  Zipperlin... l é jà sentà ju 
Mina 	(sotousc ge dajan ite col comedon) Pèrla... 
Stefin 	Gé no se dalbon che... 
Mina 	(semper sotousc) Rejonege pauper... fame do: te die gé... donca descheche se dijea... 
Stefin 	(l ge fèsc do) Donca, Zipperlin, descheche se dijea... 
Mina 	(semper sotousc ) Me sà... se no me fale... 
Stefin 	...Me sà se no me fale... 
Mina 	(semper ge dijan ite) Che tie père me abie dit... 
Stefin 	Che tie père me abie dit... 
Mina 	(la pèrt la pazienza ajache Stefin no l va inant da soul) Che totol! 
Stefin 	(l ge fèsc do) Che totol! 
Mina 	Ohimemi... embendapò Zipperlin, che tu te ès fat vèlch pensier sun noscia Matilde 
Stefin 	Eco, ei ei, che tu te ès fat vèlch pensier sun noscia Matilde... 
Zipperlin 	Bèrba, se no te ge la fèsc lascia che rejone l’ameda che fosc l é miec... 
Stefin 	Ei ei ei, rejonege tu Mina, ma co na bela maniera, percheche chel no l é tie om 
Mina 	Cogne ben ge rejonèr gé... no son bona de entener, de zenza, zenza sia permiscion, no se pel fèr nience na puza  
Stefin 	Na puza!... e se te volesse n fèr doi ge vel n’autra permiscion 
Mina 	Donca, Zipperlin... tant a mi che a mie om ne à fat dalbon n gran gust saer che te ès pissà a tia jormèna desche a na femena da te maridèr... ma ge vel ence dir che tant a mi che a mie om, ne endespièsc n muie... ma... cognon te dir... de no. Con chest no volon dir che no ties n tous valent... anzi... anzi... o che no te fosses bon de fèr contenta noscia Matilde... sun chest no aon nia da dir,... anzi... anzi... ma che veste che te dijassane... veideste ela l’é noscia soula fia. (la se ouc a Stefin) o no?... 
Stefin 	Ah ei, la soula... e canche la se marida no la sarà più soula... 
Mina 	Soula per dir che l’é la soula che aon o no? 
Stefin 	Per ades dapò vedaron... 
Mina 	... L’à cincantamile lires de dota... 
Stefin 	(maraveà)  Che èla che?! ... 
Mina 	Cincantamile lires de dota! 
Stefin 	Ah e chi él che l ge les dajessa? 
Mina 	Tu 
Stefin 	Ah ei e a mi chi él che l me les dèsc? 
Mina 	(no la lo conscidra) Dapò na dì ge restarà dut chel pech che l é 
Stefin 	... Se no crepa fora l fech  
Mina 	... E dapò a te la dir duta tant gé che mie om aon pissà vèlch de auter per ela  
Zipperlin 	Ei ei entene ben, gé no son assà per ela... la familia vel zeche de mior  
Mina 	Eh 
Stefin 	Ma no!!... 
Zipperlin 	Ma sci, sci... 
Mina 	(sotousc a Stefin do na curta paussa) Dì zeche... spieghege ence tu! 
Stefin 	Capesceste Zipperlin (l ge fèsc do a Mina)... “tant gé che mie om”... cogn bele te dir... fosc sarà per n’autra outa... 
Mina 	Ma che diste “sarà per n’autra outa”? 
Zipperlin 	Ma ben segur perché pa cognesse me n’aer permèl, alincontra augures... chest vel dir che te pech cognosciaré l inom de chest om fortunà... ajache me peisse che se no fosse zachei de etres no me assède dit dut chest 
Stefin 	Na... na... 
Mina 	Ma co na... l é, l é 
Stefin 	Él?!... no l saee 
Mina 	Sturtela, e l é per chesta rejon che te preon, enscin a canche no i se marida... te pec dis peisse... te preon de no te fèr più tant veder, percheche coche te sès... la jent fèsc ciacoles e se la ciacoles ge rua al spos... 
Zipperlin 	Va ben, é entenù... ge diré a duc che la rejon percheche son chiò l é che cogne compagnèr de retorn mia sor a Ciampedel 
Mina 	E sci, e cree che chesta l é na roba da fèr ajache l é da angern che no la fèsc nia de auter che vaèr... che èla? 
Zipperlin 	Eh, la é desfortunèda, la é mingol te mia medema situazion. A mi me se nea la tousa che aessa podù me fèr content, e a ela ge vegn tout duta la speranzes: ge vel la capir, na? 
Mina 	Ah, perché pa? Fosc che Carlotta se aea pissà che l segnor Agnol... (la proa a no grignèr) 
Stefin 	Mina, se veit da tia musa che te vegn da grignèr... no grignèr... abieste mingol de maniera... 
Mina 	Ma no son bona de me tegnir, domane perdonanza, abià pazienza. É semper pissà che Carlotta sie na tousa romantica e smielousa, ma sci paupera na  (la grigna de gust) 
Zipperlin	Ameda ve pree!
Mina 	Ma dai cogne ben l dir: che pertenela chela, no la nience na pera dota (la seghita a grignèr) 
Zipperlin 	E chest ve fèsc tant da grignèr? A mi no me sà nia da grignèr, gé peisse a mia sor e spere che la se desmentie prest dut e che ence ela la sie bona de se troèr n tous de bona familia ence se no l’à cincantamila lires de dota da se blaghèr dedant ai pauperes (l se n va coran) No ve descomedà... cognosce la strèda... (l se n va) 
Mina 	Ah... desmanierà, desgrazià! Ma Stefin, i ofen tia familia e tu ... 
Stefin 	(l scopia) Se die zeche l é per ge dèr rejon a el! 
Mina 	No voi che l reste te chesta cèsa n menut de più “cincantamila lires per se blaghèr dedant ai pauperes ” desche se mia fia no la les aesse... 
Stefin 	E no la les à, metetelo tel cef... no l’à neto nia! Ge vel che chest tu l capesce ence percheche a forza de l dir te crees che les assane... e na bela dì tu es bona de vegnir a me domanèr: “e la cincantamile lires?”  

Matilde 	(la vegn ite vaan)... Mami... mami... 
Mina 	Ohimemi... che él sozedù, Matilde? 
Matilde 	Mami, no l aesse mai dit... (la seghita a vaèr) l segnor Bepin l me à dit che... 
Stefin 	Eco emben ades scomenzon... 
Mina 	Sturtela!  (la se ouc a Matilde) Ma che te èl dit? 
Matilde 	Che al segnor Agnol no ge enteresse (la vaa desperèda) 
Stefin 	Mina... ades la scomenza! 
Mina 	(la se ouc a Stefin) Ma veste te la sturtèr!?... L segnor Bepin l é demò na batola, che veste che l sapie. Chel che sà dut l é l segnor Dal Ors 

Stefin 	Ve che rua l segnor Dal Ors 
Da l’Ors 	(l vegn ite) Bona voi, (l veit Matilde che vaa) che... 
Mina 	Segnor Dal Ors, ruède giusta apontin 
Dal Ors 	Perché pa? Che sozedel segnora Mina? 
Mina 	No podon più jir inant con dut chest mister... ge vel dir la cosses foradret. Chiò l é mia fia che la vaa e la se despera, chiò l é mie om che l dèsc fora de mat, che l ciga che l sauta... 
Stefin 	Ben segur de mia età fae zeche numeres da no creer 
Mina 	Donca, dijene chel che aede da ne dir. Coscita duc se chieta e no se despera per nia! 
Dal Ors 	Ma segnora Mina, spiegame, percheche no son do a entener nia, no sé che dir e nience che fèr! 
Mina 	Ma chest maridoz vegnarèl endrezà o no? 
Dal Ors 	Ah, ades é entenù! Eh, bensegur... bensegur... 
Mina 	(contenta) Vedù?! 
Stefin 	Va ben: l maridoz l vegnarà endrezà, ma chi él che se marida ? 
Dal Ors 	Per diana no l saede? 
Mina 	Ma l é ben da veder che l saon... 
Stefin 	Na, nos no l saon
Matilde 	No l saon... segnor Dal Ors, chest maridoz l é per Carlotta? 
Dal Ors 	Ei, per Carlotta, la fia del segnor Michele
Stefin 	(l va a tor l vajol con chel che l ge aea fat la scena per despieghèr “vejin e te”) 
Matilde 	(la vaa desperèda) 
Mina 	La sturteste! 
Dal Ors 	Ma perché pa? Che ve pissaède pa? 
Mina 	Che se pissaane?! E vo ne domanède chel che se pissaane, do che ne aede fat creer chel che no l era... 
Dal Ors 	(destrametù) Gé?! ... 
Mina 	Co éla che ne aede dit che se tratèa de n maridoz te noscia familia? 
Da l’Ors 	Gé? 
Stefin 	(l met l vajol dedant a Mina e l fèsc l mot del vejin e del ite)... vejin  
Mina 	Te... 
Stefin 	Da vejin  
Mina 	Ma à nos emben no ne enteressèa mia l saer se no l era per noscia fia... 
Dal Ors 	Ei ei, entene ben segnora Mina gé... ge ve domane perdonanza... 
Mina 	Segnor Dal Ors, ades no fèsc più brea che me domanassède perdonanza 
Dal Ors 	Perché pa? 
Mina 	Ma perché ades l é dut roinà con duta voscia ciacoles zenza fondament 
Dal Ors 	Gé é roinà dut? Ma vardà che gé no é fat nia deldut... 
Mina 	Segnor Dal Ors, vo... vo... vo assède cognù dir dut foradret... vo no siede stat chièr!!! 
Dal Ors 	Ma segnora che dijede pa su? 
Mina 	Emben dapò saede che che ve die? Che vo segnor siede pauper, n scioferon e n trapolon! 
Dal Ors 	Segnora Mina ve pree, ve pree de no durèr chesta burta paroles e de meter vèrda a chel che dijède, senó ve l spieghe gé coche ge vel se comportèr coi galantomegn, ve ensegne gé la bona manieres
Stefin 	Na, na... na. N moment ades voi dir zeche gé, percheche coscita no la va più. Segnor Dal Ors, chel che aede dit fin ades va dut ben e aede rejon... ma en cont de bona manieres... vo vegnide chiò a ensegnèr la bona manieres, ma vo siede bon de ensegnèr la bona manieres...?
Dal Ors 	Ben segur... ben segur 
Stefin 	Ah, embendapò ve diré... gé l é più che vint egn che proe a ge ensegnèr la bona manieres ma no son mai stat bon
Dal Ors 	Gé porte respet a chi che l me lo porta e ve diré amò na roba... me aede fat beiver coscita tanta èga da limon che me é vegn la birenes tel stomech... e aesse amò zeche da ve dir... vo caro segnor, siede n om de legn e vo mia bela segnora siede regolèda desche na segnora ma tinultima siede na lavandèra... (l se n va en prescia slambrotan) 
Mina 	Lavandèra?!... 
Stefin 	Chi él che l ge lo à dit?
Mina 	Oh!... Te lasces che i enjurie tia femena e no éste bon de dir nia? 
Stefin 	Se die zeche... cogne ge dèr rejon a el 
Matilde 	Ge volea che sozede ence chesta! Ben da veder i omegn i é duc fausc e catives 
Mina 	... Duc... duc chenc...
Stefin 	I omegn?! E la femenes? No les à fondament, les é zenza cervel, les gabolea, les la combina e do canche les se l’à fata les se senta sun cariega e les braia che l é crepà fora l fech. Saede ben che che voi dir noe? Ades rangiave (l se n va da la medema man che l é se n jit Dal Ors)... Gé ades me n vae de là a me beiver n cuch con chel pere cos (l se n va) 
Mina 	Ben segur ades la colpa la é mia, descheche se gé aesse cognù saer dantfora che chel l era n bricon che vegnia te cèsa noscia per ge fèr la beles a mia fia e dapò... 
Matilde 	Ei ei mama, ma endèna chela che cogn se la sier su son gé... 
Mina	Tu no te cruzièr piciola l é amò l segnor Bepin

Carlotta 	Ameda dant de se n jir... 
Mina 	Ah, ti és chiò, eh?... Ades te pes te la grignèr... jivene fora da chisc ujes tu e chi segnores, percheche gé no posse azetèr de chesta sort de afronc (la se n va) 
Carlotta 	Ma... ma Matilde, che èla? 
Matilde 	Me l domaneste ence do dut chel che te me ès fat? Faussa... faussa desche Giuda... (se n va ence ela) 
Bepin 	Marisene che che sente! 
Carlotta 	Zipperlin, ma che él sozedù? 
Zipperlin 	Sé ben gé chel che l é sozedù, e dapò l bel l é che i vel aer amò la rejon. Gei Carlotta, gei che se n jon, te contaré dut endèna che jon a cèsa 

Agnol 	(l vegn ite) Segnor Zipperlin... segnorina, siede do a ve n jir? 
Zipperlin 	Ei, son do a me n jir, e me n vae zenza saludèr nesciugn   
Bepin 	Ohimemi!... 
Agnol 	Che volessel pa dir? No entene
Zipperlin 	Oh, aede ben entenù delvers... ve pree de ne lascèr passèr
Agnol 	Na, enscin a canche no me dijede chel che l é sozedù... e dapò se l é sozedù zeche per mia cajon voi aer l met de me spieghèr...
Zipperlin 	Embendapò voi ve dir che voi con mia sor ve aede comportà da gran bricon 
Agnol 	Ades entene. Me saessa demò bel saer chi che se à godù a meter fora chesta ciacoles, a meter fora duc chisc strantenimenc... (l se ouc a Bepin) éste stat tu?... 
Bepin 	(strassomeà) Gé??!!! 
Zipperlin 	No fajé su comedies per nia e no tirà ite chi che no a nia a che fèr con chesta storia 
Agnol 	E na! Voi fèr fora na outa per dutes chesta storia... (l ciapa ite Bepin per l colet e l lo scorla su)... ades dime dut (l seghita a l scorlèr su)... 
Bepin 	Ma lasceme pèsc!... Te scorles, te scorles, ma no son mia na ciarejaa! Te tires ... te tires (l ge moscia sie guant) l é l soul che é 
Agnol 	Emben dapò conta!... 
Bepin 	Embendapò se cogne la dir duta te die che la segnorina Matilde me à dit che te ge jies do, e la me à ence dit che te ge ès scrit a tie père per ge domanèr de la maridèr
Agnol 	Gé?... Gé ge jie do... 
Zipperlin 	Content? 
Bepin 	N moment... cogne ence dir che angern, canche ge é dit chesta cossa a el l me l à neèda sobito, e l me à dit che l fossa jit da la segnora Mina a domanèr spiegazions... 
Agnol 	Aede entenù che che é responet canche é sapù de chest entrich. E ades ve mosce amò zeche: chesta l é la letra de mie père che é ciapà anché da doman. Lejé pura e dapò sencajo cusame
Zipperlin 	(l tol letra e l scomenza a la lejer) 
Bepin 	Scouta Agnol, se chiò zachei à colpa de zeche, chela l’é la segnora Mina che la se aea metù tel cef de maridèr via sia fia. Ansera la ge la trajea sot a duc, mesa paroles... che veste ence gé ge é mingol cherdù. Te chisc tempes omegn se n veit tant da chièr che la mères, desche la segnora Mina, les ge sbèra ence se l é scur... 
Agnol 	Ei ei ma endèna é fat gé na pera fegura 
Zipperlin 	(maraveà) Ma co!!... Vosc père l é a una che maridassède mia sor? Ma... ma gé no son bon de entener... son mortificà. Perché pa no me l aede dit sobito? (l ciapa ite Bepin) E tu co éla che canche te ès vedù chel... 
Bepin	Oela... é dit che l é l soul guant che é 
Zipperlin	Ah ma ades vae de là e ge la spieghe pa ben gé... 
Carlotta 	Ma no, Zipperlin... 
Agnol 	Sencajo cogne jir gé a ge domanèr na spiegazion de duta chesta storia
Bepin 	La segnora Mina la é chiò, ge ades me la moche... 
Agnol 	(l lo ciapa per n brac) Na, resta chiò! Ades gé voi giustizia dedant a duc
Carlotta 	Ma no segnor Agnol, l’é na femena...
Bepin 	Eh l’é na segnora... 
Zipperlin 	Amò miec... ge fajon perder l viz! 

Mina 	(dant de Stefin) Oh segnor Agnol, che fajede pa chiò? 
Agnol 	Eh, segnora, son apontin chiò per saer... 
Stefin 	(l vegn ite se ferman jun fon dedò dai etres) 
Mina 	Fajé acort per diana! No son nience bona de ve vardèr tel mus, de ve rejonèr e... do dut chel che é sentù... aede rejon, duta la rejons... gé ge l aee dit, con dut l fia che aee: “met vèrda a chel che ti és do a fèr, vèrda che se n aron recort...”, ma che aló (l moscian)... l é n pere om che canche l se met zeche tel cef no l é nia da fèr... n galantom eh, nia da dir!... Onest tant che el no n’é de etres... ma che volede fèr l é spurous desche un gever 
Agnol 	Ma segnora... 
Mina 	Gé no sé coche l à fat a se pissèr che vo segnor Agnol ge jissède do a mia  Matilde. L é da se tegnir de mèl dal lumenous... gé proe scialdi al fèr pissèr, gé ge die e el no scouta ge cighe e el ciga amò de più, e pissave che é parà demez chel pere Zipperlin, e ades mia picola Metilde no la fèsc nia de auter che vaèr... 
Stefin 	(l vegn ite) Te ès la lenga desche un zegainer!... 
Bepin e
Agnol 	(i lo veit) L segnor Stefin!...
Zipperlin e 
Carlotta 	Oeh bèrba?! 
Mina 	Ah! Ties chiò?... Benon te rues per temp. Gei gei vèrda che che te ès combinà con dut to scioferament! 
Stefin 	Scouta Mina... 
Mina 	(no la lo lascia rejonèr) Chiò l é l segnor Agnol che con duta la rejon l domana spiegazion de duta la ciacoles che l é stat fat  
Stefin 	Scouta Mina... 
Mina 	Chiò l é Carlotta, na tousa doucia desche la miel e che l’à risćià de perder n om de bona familia a cajon de tia ciacoles... 
Stefin 	Scouta Mina... 
Mina 	Chiò l é Zipperlin, pere Zipperlin un tous bel desche n agnol... che gé te l é semper dit: dage tia fia en sposa... vèrdege coche l vèrda fora trist da canche angern te l ès parà... e tia pera fia Metilda... (sotousc a la fia) vaa!... 
Stefin 	Me vegn un dubie se son gé... o se son mie fra Michele 
Carlotta 	(la ge disc de i perdonèr) Zipperlin!... Matilde, me endespièsc te veder vaèr  canche gé alincontra son tant contenta... 
Mina 	(sotousc) Tu seghita a vaèr paupera... 
Matilde 	(la vaa amò più fort) 
Carlotta 	(ge moscian a sie fra Matilde) Zipperlin!... 
Zipperlin 	Me sà che l é mingol massa tèrt no creeste? 
Bepin 	Gé stae chiò e me la gode
Agnol 	Lascià esser segnor Zipperlin... 
Mina 	Ma te ès rejon, Zipperlin te ès rejon... e dut chest per chel om, dut per colpa tia! 
Matilde 	Dut per colpa tia! 
Mina 	E tu Matilde gei con me de là... e no chiò, gei!... 
Stefin 	Eh, ma che fegura... ties dalbon na facera Mina!... Che sfrontona !!!... E te proees amò a la contèr, ties tant facera che da Carnascèr no te ès nience brea de te regolèr.. 
Matilde 	Zipperlin... 
Carlotta 	Zipperlin... va da ela che no te spetes nia de auter... 
Agnol 	Dai coraje! 
Bepin 	Descantete pauper! 
Zipperlin 	Matilde, se fosse segur che ti és pentida 
Bepin 	Tolela en proa  
Zipperlin 	Sturtela!... No cognesse ma te voi n gran ben... 
Mina 	Zipperlin, tousc desche tu no se n troa più, ti és dalbon valent: te done na perla 
Bepin 	A benon!.... se la é desche sia mère...: aboncont Viva i sposc! 
Stefin 	(l se ouc a Zipperlin e a Matilde che i se à slontanà dal grop e i é do a fèr da mat con n piumac del canapé) Donca voi doi... canche arede bec... 
Tutti 	Ehhhhhhhhhh!... 
Matilde 	Ma papà!... 
Stefin 	Canche voi doi arede de belota picola bezes... 
Tutti 	(amò duc ensema) 
Matilde	Papà
Stefin 	E beato che volede fèr, paracères?... 
Mina	Ma Stefin, che vida él chesta de rejonèr?
Matilde	É entenù demò ades che mie père l é maraveous… l die con dut l cher 
Stefin	Canche arede fies…
Zipperlin	… canche saron maridé vardaron de ve encontentèr…
Stefin	Ma me dèste del vo? Se te marides mia fia te pes me dèr del tu… son ence l fra de tie père 
Carlotta	E gé son la fia de tie fra che cogne pa fèr?
Agnol	E gé maride voscia neza e donca…
Stefin	Ma se dajon duc del tu… oramai sion na gran familia 
Agnol	E a nos che ne dijède pa… per canche aron fies... 
Stefin 	Ah ei l é vera... donca canche voi cater arede fies, soraldut bezes, tegnili dalonc da Mina o vegnì a ne troèr demò canche son ence gé 
Mina	Da chiò inant no faré più demò de cef mie…
Stefin 	Che faussa!

